
Yohananni Dịadzadkhanni Gamoe Nastshul.

Yohananni speche skor.
Tsoo Yeshui skutshabs Yohananni i speche naŋŋa miŋ dịa madzadda, khoŋraŋŋa

"Yeshui cespa dzadkhanni lobtụgspo" molte dug. I speche dịtshul taŋ sŋunme
chostshogssi uskyoŋgun gyudte ibo skutshabs Yohananni dịadzadte inkhanbo
ŋadaŋŋa hagoanog.
Yohananni i spechabo Yeshu ŧoŋste sontea zhaŋste stiŋne lo 50 nyekhorla dịa

dzadte innog.
Yeshu Konchoggi ldamma dzadkhanni Mashika taŋ khoŋ Konchoggi sạs

inkhanboeka ŋadaŋŋi tadpa khyoŋces yaŋ te tadpabo gyudte thamedpe mitshe
thobcessi gyuntshanboe phia Yohananni i spechabo dịa dzadte innog.
Yohananni Yeshui ltas soso rdun taŋ labzhaa rdun gunni skorla dịces thagcadda

dzads. I labzha taŋ ltas gun dẹlte innog ciazerna labzha khacig ltas stancespoe
cuŋste innog yaŋ parriga labzha hagocesla ltas stanna dzadte innog. I labzha taŋ
ltas gunni, Yeshu tsogs suaŋ mankhan, khoŋŋi dzadkhangun suaŋ cominyances
yaŋ khoŋ ni i jigstenni skyabgon inkhanbo stannanog.
Luskhanni spechaboe naŋŋa Yohananni Yeshui khoŋŋika tadpa cokhangunla cig

taŋ cigga camspa cocessi skorla labzha salces matshad, Yeshu khoŋŋi yabbika
namkhaa logste skyodnaŋ khoŋ khoŋŋi lobtụgsgun nyampo dampe thugnyid
gyudte zhugsshespoeka shed salte innog..

Mashika, thamedpe ka.

1:1 ne 18

1 1 Jigsten chagssi saŋ sŋunla ka yodpin.
Kabo Konchog nyampo yodpin,
Yaŋ tenna kabo ni Konchog khoŋraŋ inpin.

2Khoŋ gomane pharla Konchog nyampo zhugste yodpin.
3Khoŋ gyudte Konchoggi citshaŋma zhaŋŋa dzads,

Khoŋ medpaa cizhiggaŋ zhaŋŋa madzads.
4Khoŋ ni sọg tshaŋme cuŋkhuŋspo innog.

Yaŋ khoŋŋi skutshe, mitshaŋme phia od innog,
5 I odpoe mundịg ldaŋshan dzaddanog,

Yaŋ mundịggi teboa phamkal minyan.
6Konchoggi mizhig kalla dzads, kaboa Yohanan ŧhussalkhan zerradpin. 7Khoŋ

gyudte mitshaŋme te odpoeka tadpa khyoŋcessi phia khoŋ teboe skorla spaŋpo
taŋcesla skyods. 8Yohanan khoŋraŋ te odpo manpin, innaŋ khoŋ te odpoe skorla
spaŋpo salla skyods. 9Mitshaŋmala od salkhanni te denbe odpo jigstenni naŋŋa
skyodda dzadte innog.

10 Jigsten dzadkhanbo jigstenni naŋŋa skyodteaŋ, jigstenpagunni khoŋ ŋo

mashes. 11Khoŋ khoŋraŋŋi migunnika skyods, innaŋ khoŋgunni khoŋŋa gasus
mazhus. 12Khoŋŋa gasus zhuskhan yaŋ tadpa coskhangunla khoŋŋi, Konchoggi
tụgu gyurcessi ospa thes. 13Raŋzhinni mirgyud ya mi thabs ya abe dodpe zhaste
khoŋgun Konchoggi tụgu magyurra Konchog khoŋraŋne skyeste innog.

14Te kabo skulusla gyurra dzads yaŋ ŋazhagunni tọa zhugssa dzads.
Ŋazhagunni khoŋŋi zirrjidpo jal, te zirrjidpo yabbi sạs cigcigpo, thugrje taŋ denbe
gaŋskhanbo in.

15Yohananni khoŋŋi skorla spaŋpo salte kuco taŋin mols, "Khoŋ ni ŋe zerkhan
tennabo in, 'Ŋe stiŋne skyodcescanbo ŋe saŋ ŧagpo zhugste in, ciazerna khoŋ ŋe
saŋ sŋunla zhugste yodpin'."

16Khoŋ thugrje gaŋste yodcespoe, ŋadaŋgunla thugrjecanni cinlabs ciggi stiŋne
cig thob, 17 luŋstonpa Mozes gyudte Konchoggi kaŧhimsgun ŋadaŋgunla salla
dzadte inpin, yaŋ thugrje taŋ denbe lam ŋadaŋgunla Yeshu Mashika gyudte salla
dzadte in. 18Konchog ni suiŋ majalla innog, innaŋ yab Konchoggi snyiŋne cespa
dzadkhan sạs cigcigpo, kabo Konchog in, khoŋŋi ŋadaŋŋa yab sŋon cugga dzads.

Yohanan ŧhussalkhanni spaŋpo.

1:19 ne 28
19Yerushalemmi gyalse naŋŋa yodkhanni Yahudape waŋsụlkhangunni, lamagun

taŋ Livipagun Yohanannika khoŋ su in zerte tịala lamcugs. 20Yohananni thetshoms
medpa salpo taŋ ŧaŋpo mols, "Ŋa ni Konchoggi ldamma dzadkhanni Mashika man."

21Khoŋgunni tịs, "Tene nyeraŋ su zhugste in, nyeraŋ luŋstonpa Eliya inna?"
Yohananni mols, "Ŋaa man."
Khoŋgunni tịs, "Tene nyeraŋ Konchoggi kalla dzadcessi khachad coa dzadkhanni

luŋstonpabo inna?"
Khoŋŋi mols, "Man."
22Stiŋjugga te migunni khoŋŋa tịs, "Tene nyeraŋ inbo su in, shoddaŋ ciazerna

ŋazhaa, ŋazhaa kalkhangunla lantaŋgossad. Nyeraŋŋi raŋŋi skorla ci mollad?"
23Yohananni luŋstonpa yeshaye molkhan naŋzhinla lansals,
"Ristoŋŋi naŋŋa skad chenmo taŋkhanbo ŋa in,

''Tsooe phebslambo ŧaŋpo coshiga.' "
24Tene kalkhanni pharushipagunni 25Yohananla tịs, "Kaltes nyeraŋ ldamma

dzadkhanni Mashika ya Eliya ya te luŋstonpabo manna, tene nyeraŋŋi ŧhus cia
sallad?"

26Yohananni khoŋgunla lansals, "Ŋe migunla chu nyampo ŧhus taŋŋad, innaŋ
khyozhagunni tọa khyozhe masheskhanni mibo zhugste yod. 27Khoŋ ŋe stiŋne
skyodin, ŋaa khoŋŋi zhabshi tsogsla zhabpul ldamskhanbo ŧolcessi ospa med."

28 I tshaŋma Yohananni migunla ŧhussalse Yordan ltsaŋspoe shar chogsla
yodkhanni Bedthani dọŋkhyerla cuŋ.

a1:23 yeshaye speche 40:3

Yeshu Konchoggi lugu.

1:29 ne 34
29Thorezugpo Yohananni Yeshu khoŋraŋ chogsla skyodda zigste mols, "Ltosshig

khoŋ ni Konchoggi lugu, jigstenpagunni sdigpa medkhan coa dzadkhanbo innog.
30Khoŋ tennabo zhugste in, kaboe skorla ŋe zerpin, 'Ŋe stiŋne skyodcescanbo ŋe
saŋ ŧagpo zhugste in ciazerna khoŋ ŋe saŋ sŋunla zhugste yodpin.' 31Sŋunla ŋeaŋ
khoŋ ŋo mashes, innaŋ Israelpagunla khoŋ sŋoncugcessi phia, ŋe chu nyampo
ŧhus taŋin yoŋspin."

32Tene Yohananni spaŋpo sals, "Ŋe dampe thugnyid phurgonzhiggi tshulla
namkhane babste khoŋŋika zhugssala thoŋ. 33Goma ŋe khoŋ su inkhanbo
ŋoshessa medpin, innaŋ ŋa chu nyampo ŧhus taŋŋala kalla dzadkhanboe mols,
'Khyoraŋŋi dampe thugnyid babste zhugssala thoŋkhanboe, dampe thugnyid
nyampo ŧhussalla dzadin.' 34Ŋe khoŋ jalpa ŋe khoŋ Konchoggi sạs inkhanboe
spaŋpo taŋŋad."

Tsoo Yeshui lobtụgs taŋpo.

1:35 ne 42
35Stiŋma zhagga Yohanan yaŋskyar khoŋraŋŋi lobtụgs nyis nyampo yodpin,

36 khoŋŋi Yeshu tekane dụlin skyoddala zigste mols, "Ltosshig, khoŋ Konchoggi
lugu innog", 37 yaŋ Yohananni lobtụgs nyiskoa khoŋŋi tezug molla tshorracig,
khoŋgun Yeshui stiŋraŋne soŋ.

38Yeshui gyab logste khoŋgun stiŋraŋne yoŋŋa zigspa, khoŋgunla tịa dzads,
"Khyozhaa ci gossad?"
Khoŋgunni lantaŋs, "Rabbi" (Yaŋna "Lobbonle") "Nyeraŋ karu zhugssad?"
39Yeshui khoŋgunla lansals, "Ŋa nyampo yoŋste ltosshig." Tene khoŋ nyiska

Yeshu nyampo soŋte khoŋ zhugse nassabo thoŋ. Te zane phitoggi chutshod zhipa
zod soŋpa te tshanbo khoŋgun Yeshu nyampo dugs.

40Yohananni molkhangun tshorte, Yeshui gyabne dạŋskhan nyissi naŋne cigpo
Shimon Piŧarri no endịu inpin. 41Tshaŋme saŋ sŋunla endịui khoe aco Shimon Piŧar
tsalte khoa zers, "Ŋazhaa Konchoggi ldamma dzadkhanni Mashika (Yaŋna skoa
dzadkhanbo) thob."

42Endịui Shimon ŧhidte Yeshuika khyers. Yeshui khoa zigste mols, "Khyoraŋ
Yohananni butsha Shimon manna? Tanepharla khyoraŋŋi miŋŋa Kyephas (Yaŋna
Piŧar) zerin.

Philib taŋ Nathanniel ldamma dzads.

1:43 ne 51
43Thorezugpo Yeshu Galillii yuljoŋsla skyodces thagcadda dzads. Philib

thobbacig khoŋŋi khoa mols, "Ŋe stiŋraŋne yoŋ." 44Philib, endịu taŋ Piŧarri
dọŋkhyer bedsida inpin.

DRAFT 26 December 2018 Copyright © Wycliffe



Yohanan 1–2 4
45Nathanniel thobbacig Philibbi zers, "Mozes taŋ luŋstonpagunni dịa dzadkhanni

mibo ŋazhaa thob. Khoŋ ni Yosebbi butsha Natsaredpa Yeshu innog."
46Nathannielli khoa zers, "Natsaredne mi zaŋpozhig biŋ sịddanogga?" Philibbi

khoa zers, "Yoŋste ltos."
47Yeshui Nathanniel yoŋŋa zigste khoe skorla mols, "Ltosshig, i miboa Israelpa

zerces ospa innog, ciazerna khoe suzhiggaŋ mane gobsmiskor."
48Nathannielli Yeshua zers, "Nyeraŋŋi ŋa kazuggi khyennad."
Yeshui khoa mols, "Philibbi boddi saŋ sŋunla ŋe khyoraŋ phig khazassi lcaŋme

yogga dugste thoŋ."
49Nathannielli zers, "Lobbonle, nyeraŋ Konchoggi sạs taŋ khoŋŋi Israelli phia

skoa dzadkhanni gyalpo innog."
50Yeshui Nathanniella mols, "Ŋe khyoraŋ phig khazassi lcaŋme yogga dugste

thoŋ zerpa khyoraŋŋi tadpa coste inna? Khyoraŋŋi i saŋ halasshessi las chea
thoŋin." 51Yeshui taruŋŋaŋ mols, "Ŋe khyoraŋŋa denba zerrad, khyoraŋŋi namkhaa
beste yaŋ Konchoggi phonyagun, ŋa mirigssibuika dzagsin yaŋ babsin thoŋinb."

Yeshui chu rgunchaŋ gyur cugga dzads.

2:1 ne 12

2 1Zhag nyissi stiŋne, Galillii yuljoŋssi kane dọŋkhyerri naŋŋa bagstonzhig
yodpin, yaŋ Yeshui ama teru soŋ. 2Yeshu taŋ khoŋŋi lobtụgsgunnaŋ te

bagstonla bodte yodpin. 3Teru bagstonni dọnni tusla rgunchaŋ tsharracig, Yeshui
ame Yeshua zers, "Khoŋgunla rgunchaŋ tsharte midug."

4Yeshui amaa mols, "Cespe bumo, ŋa i naŋŋa cia sẹad. Taruŋ ŋe tus malebbain."
5Ame yogpogunla zers, "Khoŋŋi ci molnaŋ tezug cos."
6Tenna dunla Yahudape stsaŋma cocessi lugsọl naŋzhin ŧhucesla chui zama

dụg yodpin. I zama rere naŋŋa halam chu liŧar 80 ne 120 zam chuddadpin.
7Yeshui yogpogunla mols, "Te dzamagunni naŋŋa chu skoŋ", yogpogunni khoŋŋi

molkhan naŋzhin dzamagun gaŋcugste chu skaŋs.
8Te stiŋne Yeshui yogpogunla mols, "Ta zame naŋne chu custe, dọnni ldiŋsponla

khyer", yaŋ khoŋgunni Yeshui molkhanbo cos.
9Rgunchaŋ gyurkhanni chubo ldiŋsponni nyaŋs, khoa i rgunchaŋbo kane

khyoŋs gyus medpin, (Innaŋ ldiŋssponla chu khyerkhanni yogpogunla gyusyodpin)
khoe magpaa bodte zers, 10 "Tshaŋme dọnpogunla chaŋ gyallabo sŋunla taŋste
dọnpogun rarossacig chaŋ thuabo khyoŋcen, innaŋ khyoraŋŋi tshaŋmesaŋ chaŋ
gyallabo dagsa tshagpa borte rag."

11 Ibo Yeshui halasshessi ltas taŋpobo inpin, kabo khoŋŋi Galilli yuljoŋssi
kane dọŋkhyerla stanna dzadte khoŋraŋŋi zirrjid sŋon cugga dzads, yaŋ khoŋŋi
lobtụgsgunni khoŋŋika tadpa cos.

b1:51 gozuggi speche naŋŋa 28:10 ne 17 tshogpa izug Griiste dug. Yakob khoraŋŋi aco Isaune
shorte soŋte rdoazhiggika nyidlogs zane khoe nyidlammi naŋŋa phonya maŋpozhig sẹskazhig, kabo
jigstenni kane namkhaa tshogpala yodkhanboeka chayoŋ taŋinzhig thoŋkyag.

12Te stiŋne Yeshu, khoŋŋi ama, no taŋ lobtụgs gun Kapharnahum dọŋkhyerla

skyods, teru zhag khacig zhugs.

Chodkhaŋ stsaŋma dzads.

2:13 ne 25
13Yahudape pesaggi tuschen nyemo lebbacig, Yeshu kenla Yerushalemma

skyods. 14Khoŋŋi teru chodkhaŋŋi gyaŋskorri naŋŋa laŋto, lug taŋ, phurgon
gun tsoŋkhan yaŋ pene rdebkhan gun khoraŋgunni cogtse dunla dugte yodda
zigs. 15Yeshui thagpazhigga stallcag dzadte, chodkhaŋŋi gyaŋskorri naŋŋa
yodkhanni lug, laŋto taŋ phurgon tshaŋma philogga phiŋŋa dzads, yaŋ pene
rdebkhangunni lcagssi penegun ŧhestor dzadte cogtsegun logga dzads. 16Yaŋ
phurgon tsoŋkhangunla mols, "I tshaŋma phiŋste khyer, ŋe yabbi zhugssabo
ŧhomssa macoshig."

17Yeshui lobtụgsgunla dampe suŋrabssi naŋŋa Griiste yodkhanbo idtu yoŋs, "Ŋe
semssi naŋŋa nyeraŋŋi dampa nasse phia camspabo ni, me barkhan tsogs in
kaboe ŋa medkhan coinc."

18Yahudape sponbogunni Yeshua zers, "Igun cocessi waŋ yodkhanbo stancesla
khyoraŋŋi ci halasshessi stagsshig stanin."

19Yeshui te migunla lansalin mols, "I chodkhaŋbo shig, ŋe zhag summi naŋŋa
yaŋ laŋin."

20Tegunni khoŋŋa tịs, "I chodkhaŋbo stsiggala lo zhibcu zharug gorte inpin,
ci khyoraŋŋi ibo zhag summi naŋŋa zhaŋinna?" 21 Innaŋ Yeshui molkhanni
chodkhaŋbo ni khoŋraŋŋi skuzugssi skorla inpin. 22Khoŋ shikhangunni tọne sontea
zhaŋste stiŋne khoŋŋi lobtụgsgunla khoŋŋi i zhalta molkhangun idtu yoŋs, yaŋ
khoŋgunni dampe suŋrabs taŋ Yeshui molkhanni zhaltagunnika tadpa cos.

23Yeshu pesaggi tuschenla Yerushalemma zhugste yod zane, teru mi maŋpoe
khoŋŋi halasshessi dzadpagun thoŋte, khoŋŋika tadpa khyoŋs. 24 Innaŋ Yeshua te
migunnika lomakhyel ciazhuna khoŋŋi tshaŋme snyiŋ khyenna dzads. 25Migun
kazugshig inkhanbo khoŋŋa suiŋ shadgos medkyag ciazhuna khoŋŋi khoŋgunni
snyiŋŋi naŋŋa yodkhanbo khyenna dzaddanog.

Tsoo Yeshu taŋ Nikodemas.

3:1 ne 21

3 1Nikodemas zerkhanni pharushipazhig yodpin, kho Yahudapa waŋsụlpe
tshogsdui thusmizhig inpin. 2Zhagshig kho Yeshu yodsa tshanla yoŋste zers,

"Lobbonled, nyeraŋ Konchoggi chogsne phebskhanni lobbon inkhanbo ŋazhe shes,
ciazhuna Konchog nyampo yodte mane suzhiggaŋ, nyeraŋŋi stanna dzadkhanni
halasshessi ltasgun stan minyan."

3Yeshui khoa lansals, "Ŋe khyoraŋŋa denba denba zerrad, namtshogpa suzhig
yaŋskyar miskye, Konchoggi gyalsịdpo khoa mithoŋ."

c2:17 suŋgurri speche 69:9
d3:2 ibripe skaddi naŋŋa lobbonla rabi zerranog

4Nikodemassi zers, "Mi rgadpozhig yaŋskyar kazuggi skyeanog. Khoraŋŋi ame

caŋkhoggi naŋŋa zhugste lan nyispa skye mithub."
5Yeshui lansals, "Ŋe khyozhaa denba denba zerrad, namtshogpa mizhig chu

taŋ thugnyidne skye miskye, tegun Konchoggi gyalsịddi naŋŋa zhugs minyan.
6Mizhig zugspoe thogga phamane skyeanog, innaŋ thugnyidne skyeskhangun ni
dampe thugnyidne skyeanog. 7Ŋe 'Khyoraŋŋa yaŋskyar skyegos' zerkhanboa
hamalas. 8 Luŋspo karu thadnaŋ tenna chogsla gyugganog. Khyoraŋŋa teboe skad
tshorranog, innaŋ tebo kane yoŋŋad yaŋ karu chad shessa manog, tenna tsogs
thugnyidne skyeskhan tshaŋma nyampo innog."

9Nikodemassi zers, "Kazuggi tebo denba innog?"
10Yeshui lansals, "Khyoraŋ Israelpe chossi lobbonzhig inteaŋ khyoraŋŋa

hagoa medda? 11Ŋe khyoraŋŋa denba denba zerrad, ŋazhe gyusyodkhangun
zerrad yaŋ thoŋte inkhanboe spaŋpo taŋŋad. Teneaŋ khyozhagunni ŋazhe
spaŋpoboa denshessa midug. 12Ŋe khyozhagunla jigsten taŋ dẹlkhanni spera
shadpin, innaŋ teboa khyozhe den mashes. Kaltes ŋe namkhaa taŋ dẹlkhanni
spera shadna, khyoraŋŋi kazugga denshesin. 13Namkhane yoŋste inkhan
mirigssibu manpa suzhiggaŋ namkhaa masoŋ. 14–15Kazug ristoŋŋi naŋŋa Mozessi
Israelpagun skyobcesla raganni rulzhig berkeka stagga tsogsla, mirigssibuika
tadpa khyoŋkhangunla thamedpe mitshe thobcessi phia ŋaŋ staggosin."

16Konchoggi jigstenpagunla izam camspa dzads, khoŋŋi khoŋraŋŋi sạs
cigcigpoaŋ salla dzads, khoŋŋi sạssika tadpa cokhan tshaŋma medkhan machaa
thamedpe mitshe thobin. 17Konchoggi raŋŋi sạs jigstenpagunla chadpa cadcesla
manpa, khoŋ gyudte tharpa salcessi phia jigstenni naŋŋa kalla dzads.

18 Ṣassika tadpa cokhangun nyalwe naŋŋa mane phaŋŋa midzad, innaŋ tadpa
macokhangunla nyalwe chadpa phog tsharte in ciazerna khoŋgunni Konchoggi sạs
cigcigpoeka tadpa macos. 19Te chadpa salcessi tonbo ni: Konchoggi od jigstenni
naŋŋa skyods innaŋ migun oddi saŋ mundịgpoa thad ciazerna khoŋgunni lasgun
ŋanpa yodte innog. 20 Las ŋanpa cokhan tshaŋme odla naphrad coanog, khoŋgunni
lasŋangun zhanmagunla sŋonin samte oddi naŋŋa yoŋŋa manog. 21 Innaŋ ŧaŋpoe
lammika dụlin yodkhangun, oddi naŋŋa yoŋŋa thaddanog, ciazerna khoŋgunni
Konchog thugsthadda dzadkhanni las coin yodkhanbo zhanmagunni thoŋthubin.

Tsoo Yeshu taŋ Yohanan ŧhussalkhan.

3:22 ne 36
22Teboe stiŋne Yeshu taŋ khoŋŋi lobtụgsgun gyalsane biŋte yahude dọŋsebgunla

skyods, yaŋ teru zhagbanshig zhugste khoŋŋi migunla ŧhussalla dzads.
23Yohananniaŋ Shalim dọŋseb taŋ nyemoa yodkhan Enonni naŋŋa ŧhussalladpin

ciazerna teru chu maŋpo yodpin, yaŋ migun ŧhus lennala yoŋin duggadpin. 24 (I
tshaŋma Yohanan tsonla kaggi saŋ sŋunla cuŋs) 25Yohananni lobtụgsgun taŋ
Yahudapazhiggi naŋŋa chu nyampo stsaŋma cocessi lugsọlli skorla zerzer soŋ.
26Tene Yohananni lobtụgsgun khoŋ yodsa yoŋste Yeshui skorla shads, "Lobbonle,

Yordanni ltsaŋspoe pharka nyeraŋ nyampo yodkhanni mi kaboe phia nyeraŋŋi
spaŋpo salladpin, khoŋŋiaŋ ŧhussaldug yaŋ mitshaŋma khoŋŋika charug."

27Yohananni lanla mols, "Namtshogpa Konchoggi namkhane goŋspa misal,
suzhiggaŋ caŋ thob mithub. 28Ŋe khyozhaa zerkhan naŋzhin, 'Ŋa ldamma
dzadskhanni Mashika man innaŋ khoŋŋi saŋ sŋunla kalla dzadkhanbo in', teboe
spaŋpo khyozhaa innog. 29Nama ni magpe phia innog, innaŋ magrog ni magpe
skad nyante skyidpo coala thaddanog. Teboephia te nastshulbo tshorte ŋe
snyiŋŋaŋ thadpoe gaŋ. 30Khoŋ miŋcan yaŋ ŋaa rinmed gyurgos."

31 "Namkhane skyodkhanbo tshaŋmesaŋ jigspo innog, ŋadaŋgun ni jigstenni
inpa jigstenpe tshulla spera taŋŋanog. Innaŋ namkhane skyodkhanbo tshaŋmesaŋ
thoshogpo innog. 32Khoŋŋi Konchogne tshorkhan yaŋ zigskhangunni spaŋpo
sallanog, innaŋ suzhiggaŋ khoŋŋi spaŋpoeka idshes macos. 33Khoŋŋi lonnika
idshes cokhangunni Tsoo Konchoggi ŧaŋpo molkhanboe spaŋpo taŋste innog.
34Konchoggi kalla dzadkhanboe Konchoggi zhalta mollanog ciazerna Konchoggi
khoŋŋa dampe thugnyid tshadmedpa salla dzaddug. 35Yab Konchoggi sạsla
camspa dzadpa khoŋŋi citshaŋma sạssi chagga stadda dzads. 36 Ṣassika tadpa
khyoŋkhangunla thamedpe mitshebo thob tsharte innog. Innaŋ sạssika tadpa
macoa khaa manyankhangunla te mitshebo mane mithob, yaŋ Konchoggi thugssọ
khoŋgunnika lusin."

Tsoo Yeshu taŋ Samarriyama bumo.

4:1 ne 26

4 1Tsoo Yeshui ŧhussalin Yohananni saŋ maŋŋa lobtụgs gyurte dug zerte
pharushipagunla tshor. 2 (Ŋosmabo Yeshu manpa khoŋŋi lobtụgsgunni

ŧhussalladpin), 3 tebo Yeshua thuggyus skyoddacig khoŋ yahude yuljoŋsne biŋte
Galillii yuljoŋsla logste skyods.

4Yeshu samarriye yuljoŋs gyudte skyodgospa 5 khoŋ Samarriya yuljoŋssi
Sikar dọŋkhyer, tus maŋpoe sŋunla Yakobbi raŋŋi butsha Yosebba taŋskhanni
sakyaddi nyemoa leb. 6Teka Yakobbi chudoŋzhig yodpin, Yeshu thagriŋne
zhabdụlla skyodpa thugŋalte te chudoŋŋi dunla zhugs, tebo nyiŋguŋ zodcigga
inpin. 7Samarriyamazhig chu phiŋŋala yoŋs, yaŋ Yeshui te bumoboa mols, "Ŋa
thuŋcesla chu tsapig sal." 8 (Ciazhuna khoŋŋi lobtụgsgun ŧhomsla zaces nyoala
soŋte medpin).

9Samarriyapa bumoboe Yeshua zers, "Nyeraŋ Yahudapa yaŋ ŋa
Samarriyamazhig, kazuggi nyeraŋŋi ŋa thuŋcisla chu toŋ molte in" (Ciazerna
Yahudapagunni Samarriyapagun nyampo dẹl borra manog).

10Yeshui te bumoboa mols, "Kaltes khyoraŋŋi Konchoggi skyespo taŋ khyoraŋŋa
chu toŋ zerkhanbo shespinna khyoraŋŋi ŋaa toŋ zerte yoddọ, yaŋ ŋe khyoraŋŋa
tshe taŋkhanni chu taŋste yoddọ."

11Bumoboe zers, "Sponbole nyeraŋŋi lagga chu cucesla nod caŋ midug, yaŋ
i chudoŋbo ma kondọ yodpa nyeraŋŋa tshe taŋkhanni chubo kane thobin. 12Ci
nyeraŋ ŋazhagunla i chudoŋ salkhan ŋazhe phamespo Yakobbi saŋ jigssazhig

Yohanan 4 8

inna? Khoŋ, khoŋŋi tụgugun taŋ khoŋŋi semscangunni inna chudoŋboe chu
thuŋste inpin.

13Yeshui lansals, "I chudoŋne chu thuŋkhangun yaŋskyar skomsin, 14 innaŋ
ŋe taŋkhanni chu thuŋkhangun yaŋskyar mane miskoms. Ŋe taŋkhanni chubo
khoŋgunni naŋŋa thamedpe mitshee taŋkhanni chumigga gyurin."

15Bumoboe zers, "Tsoo yaŋskyar mane miskomces taŋ ika chu nennala yoŋ
migoshessi phia juju te chubo ŋa salla dzad."

16Yeshui bumoboa mols, "Soŋte raŋŋi magpa ika ŧhidte khyoŋ."
17Bumoboe lantaŋs, "Ŋa magpa med."
Yeshui khoa mols, "Khyoraŋŋi ŋa magpa med zerkhanbo ŧaŋpo innog.

18Ŋosmabo khyoraŋŋa magpa sŋ̣a yodpin, dagsa khyoraŋ nyampo yodkhanbo
khyoraŋŋi magpa man. Khyoraŋŋi zerkhanbo denba in."

19Bumoboe zers, "Tsoo nyeraŋ luŋstonpazhig inces dug. 20Ŋazhaa
Samarriyapagunni, ŋazhe phamespogunni colkhanni i riboika Konchogga collad,
innaŋ khyozhaa Yahudapagunni Konchogga Yerushalemmi naŋŋa colgos cia
zerranog?"

21Yeshui mols, "Bumo ŋe zercescanboa denshes, tuspo nyemo yod, nam
khyozhagunni raŋŋi yab Konchogga i riboika ya Yerushalemmi naŋŋa micol.
22Khyozhaa Samarriyapagunni colkhanbo shessa midug, ŋazhagunni colkhanbo
shessad ciazerna Yahudapagun gyudte tharpabo lebste in. 23 Innaŋ tuspo nyemo
innog, matshad leb tsharte in, nam denbe colkhangunni yab Konchogga thugnyid
taŋ ŧaŋpoe thogne colin, ciazerna itsogsla colkhangun yabbi tsalla dzaddug.
24Konchog ni thugnyid innog, khoŋŋa colkhanboe khoŋŋa thugnyid taŋ denbe
thogne colgos."

25Bumoboe zers, "Konchoggi ldamma dzadkhanni Mashika phebshescanbo ŋa
gyusyod, khoŋ skyoddacig, ŋazhaa, citshaŋma hagocugga dzadin."

26Yeshui bumoboa mols, "Khyoraŋ nyampo spera taŋkhan ŋaa tennabo in."

Lobtụgsgun logste skyods.

4:27 ne 38
27Tsoo Yeshui tezug mol tsharracig khoŋŋi lobtụgsgun logste leb. Yeshui

bumozhig nyampo zhaltaa salin thoŋpa khoŋgun halase, innaŋ Yeshua, "Nyeraŋŋa
ci gossad?" Ya "Ciphia nyeraŋŋi te bumoboa zhaltaa sallad?" Zerte suiŋ matịs.
28Bumoe chukharbo teneka borte khoraŋŋi dọŋkhyerla baŋtaŋste soŋ yaŋ migunla
zers, 29 "Ŋe mitshee naŋŋa coskhan tshaŋmaa shadda dzadkhanni miboa stala
yoŋshig. Khoŋ Konchoggi ldamma dzadkhanni Mashika innahe?" 30Migun
dọŋkhyerne biŋte Yeshu yodsa chogsla yoŋs.

31Tenna tusla Yeshui lobtụgsgunni khoŋŋa zers, "Lobbonle, citoŋshig donna
dzad."

e4:27 lobtụgsgun halaskyag ciazerna Yeshui tusla Yahudapa chossi gergan suzhiggiaŋ bumo
nyampo spera taŋŋa medpin. Ciazerna khoŋgunni tezug cocespo ni tus godla taŋte innog
sammadkyag.

32 Innaŋ Yeshui khoŋgunla mols, "Ŋaa zacessi kharjizhig yod, teboe skorla

khyozhaa caŋ gyusmed."
33Tebo tshorracig lobtụgsgunni cig taŋ cigga zers, "Suzhiggi khoŋŋa dontaŋ

khyoŋspinna he?"
34Yeshui mols, "Ŋe kharjibo ni ŋa kalla dzadkhanni Konchoggi thugsthadgun

coces taŋ khoŋŋi chaglas gun dạndạ dụbcugcespo in. 35Khyozhaa zerlozhig
medda, 'Stonthog smincesla lzawa zhi luste innog'? Ŋe khyozhagunla zerrad,
raŋraŋŋi mig pheste zhiŋgunla ltosshig, te stonthoggun tshoste rŋabsa ran tsharte
dug. 36Rŋabsa taŋkhangunla lacha gyalla thobin innog, yaŋ migun thamedpe
mitshee naŋŋa khyoŋcespo khoŋŋi rŋakhanni khazaspo innog. Tene saon
tabkhan taŋ rŋabsa taŋkhan nyiskoa tsamshiggi skyidpo miyoŋ. 37 I zerlobo denba
innog, 'Ciggi tabin, zhanzhiggi rŋaen.' 38Ŋe khyozhagun khyozhe matabkhanni
stonthogpo rŋala kalpin. Zhanmagunni stsondụs sạntẹ cos yaŋ khyozhagunni
khoŋŋi stsondụssi dạsbugun rŋas."

Samarriyapagunni tadpa cos.

4:39 ne 42
39Te bumoboe, Tsoo Yeshui ŋe mitshee naŋŋa coskhan tshaŋmaa shadda

dzads zerin spaŋpo taŋs pasaŋ Samarriyapa maŋpozhiggi Yeshuika tadpa cos.
40Tene Samarriyapagun Yeshu yodsa yoŋste juju khoŋgun nyampo zhugssa dzad
zerte zhuwa phulspa, khoŋ zhagma nyis teru zhugs. 41Khoŋŋi labzhagun tshorte
zhanmi maŋpozhiggi tadpa cos. 42Migunni te bumoboa zers, "Ŋazhe khyoraŋŋi
zerkhanni spera tshorces cigpo manpa, ŋazharaŋŋi namcogne khoŋŋi molkhangun
tshorcespoe tadpa coad, yaŋ denba i mibo jigstenpagunni skyabgon inkhanbo
ŋazhe shessad."

Yeshui lonpozhiggi butsha phancugga dzads.

4:43 ne 54
43Zhag nyissi stiŋne Tsoo Yeshu yaŋ Galillii yuljoŋs chogsla logste skyods.

44 (Yeshui sŋunla luŋstonpa suzhiggaŋ khoraŋŋi yulli naŋŋa stsiwa mithob molte
inpin) 45Khoŋ Galillia lebbacig, Galillipagunni khoŋŋa gasus zhus ciazerna pesaggi
tuschen zane Yerushalemmi naŋŋa Yeshui dzadkhan tshaŋma khoŋgunni thoŋ.

46Yeshu lan nyispa Galillii yuljoŋssi Kana dọŋkhyerla skyods, karu khoŋŋi chu
rgunchaŋŋa gyur cugga dzadte inpin. Kane nyemoa Kapharnahum gyalse naŋŋa
lonpozhiggi butshaa zumo yoŋste yodpin. 47 Lonpoa Yeshu Yahudane Galillia
logste skyodtog zerte tshorpa kho Yeshu yodsa soŋ yaŋ juju skyodte khoe butsha
shikyis yodkhanbo phancugga dzad zerte zhuwa phuls.

48Yeshui lonpoboa mols, "Khyozhagunni halasshessi ltas taŋ stags thoŋste
mane tadpa mico."

49 Lonpoboe zers, "Tsoo ŋe tụgu shii saŋ sŋunla skyodda dzaddaŋ."
50Yeshui khoa mols, "Ta soŋ khyoraŋŋi butsha mishi." Khoe Yeshui molkhanboa

denshes yaŋ khaŋpa logste chaces gozug.

DRAFT 26 December 2018 Copyright © Wycliffe



Yohanan 4–5 10
51Kho lambarla yod zane, khoe yogpogun khoe butsha zumo yoŋskhanbo gyalte

khamzaŋ gyurkhanni nastshul shaddala yoŋs. 52 Lonpoboe khoe butshabo tsam
zodshigga gyal zerte tịspa khoŋgunni zers, "Taŋ dzarre chutshod cigpa zodcigga
khoe tshadpo medkhan soŋ." 53Tene ababoa, tenna tuspoeka Yeshui khoa,
"Khyoraŋŋi butsha mishi" molkhanbo idtu yoŋs. Kho taŋ khoe naŋtshaŋ gaŋpoe
Yeshuika tadpa cos. 54Tebo Yahudane Galillia skyodte Yeshui halasshessi dzadpa
nyispabo dzadte inpin.

Bedsede ziŋŋika nadpa gyalcugga dzads.

5:1 ne 15

5 1Te stiŋne Yahudapagunni tuschenzhiggi tus Tsoo Yeshu Yerushalem gyalsa
skyods. 2Yerushalemmi naŋŋa lug zerkhanni gyasghoe nyemoa ziŋzhig

yodpin, kaboa ibripe skadla bedsida zerradpin, yaŋ teboa thog yodkhanni yabs sŋ̣e
skorte yodpin. 3Te yabsgunnika nadpa: khoŋskhan, zhara taŋ zhao maŋpozhig
nyalte yodpin. 4 f5Teka khoŋste lo 38 chakhanni mizhig yodpin. 6Yeshui kho zigste
lo maŋpozhigne pharla khoŋste yodkhanbo khyenna dzadpa khoŋŋi khoa tịa
dzads, "Khyoraŋ i zumobone phanna thadda ragga?"

7Khoe zers, "Tsoo, ziŋŋi chubo sụg zane ŋa i naŋŋa zhugsshesla rogs cokhan
suaŋ med, yaŋ ŋa dunla lebbi saŋ sŋunla yaŋsuzhig tenaŋŋa zhugs tshardugg."

8Yeshui khoa mols, "Loŋs, raŋŋi maltsa khur yaŋ dụl."
9Kho tennamalla gyal, raŋŋi nyalstan khurte dụlces gozug, te dzadpabo

shabbaddi ŋaltshoe zhagga cuŋte inpin. 10Tennaboephia Yahudape uskyoŋgunni
gyalcugga dzadkhanni miboa zers, "Diriŋ shabbaddi ŋaltshoe zhagga khyoraŋŋi
las comichog. Chosŧhims naŋzhin khyoraŋŋa nyalstan khurcessi goŋspa mitaŋ."

11Khoe khoŋgunla lantaŋs, "Ŋa phancugga dzadkhanni miboe mollarag 'Raŋŋi
nyalstan khurte dụl'."

12Khoŋgunni khoa tịs, "Khyoraŋŋa nyalstan khurte dụl zerkhanbo su innog?"
13Khoa kho phancugkhanbo su in gyus medpin, ciazhuna Yeshu teru mitshogssi

naŋŋa stor soŋ. 14Stiŋne Yeshui kho chodkhaŋŋi naŋŋa zigs yaŋ khoa mols,
"Ltos ta khyoraŋ gyalte innog. Sdigpa coces phoŋ, te manna khyoraŋŋa i saŋ
thua cuŋsịdces innog." 15Tene kho Yahudape uskyoŋgunnika soŋte zers, "Ŋa
phancugga dzadskhanbo ni Yeshu innog."

Konchoggi sạssi waŋcha.

5:16 ne 30
16Tsoo Yeshui tenna tsogssi halasshessi dzadpagun shabbaddi ŋaltshoe zhagga

dzad pasaŋ, Yahudape uskyoŋgunni khoŋŋi molkhan taŋ dzadkhan gunni gyabgal

f5:4 sŋunme rissi speche naŋŋa 5:3 b ne 4 gunmedpa innog, kaboe naŋŋa zerte dug "Tsoo Konchoggi
phonya hunmedla parparla skyodte te ziŋboe chubo skulladkyag. Teboephia nadpa maŋpozhig te
ziŋboe chubo gulcesla sụŋste duggadpin ciazerna te chubo cab gulladaŋ su nadpazhig te ziŋboe
naŋŋa gomaraŋ zhugsnyannaa teboa ci nadcig yodnaŋ gyalladkyag"
g5:7 Yahudapagunni phonya skyodte ziŋŋi chu sụgga dzad zane tenaŋŋa goma zhugskhanni
nadpabo phances tadpa coadpin.

coces gozug. 17 Innaŋ Yeshui khoŋgunla mols, "Ŋe yab Konchoggi tusgyun chaglas
dzadcespoe, ŋeaŋ coad." 18Yahudapagunni khoŋ sadcessi stsondụs maŋŋa sạntẹ
cos, ciazerna Yeshui Yahudapoe shabbaddi zhaggi ŧhimspo cagces, matshad
khoŋŋi Konchogga khoŋraŋŋi yab molte khoŋraŋ Konchog dạndạ theadzads.

19Yeshui khoŋgunla lansals, "Ŋe khyozhaa denba denba zerrad, sạs khoraŋ
cigpoa caŋ conyanna manog. Yab Konchoggi dzadkhan khoe thoŋkhanbo mane
sạssi coa manog. Yabbi ci coa dzadnaŋ sạssiaŋ coanog. 20Yabbi sạsla camspa
dzadcespoe khoŋŋi chaglas tshaŋma sạsla stanna dzaddanog. Yabbi igunni saŋ
jigspo lasgun sạsla cocesla stanna dzadin, tene khyozhagun maŋŋa halasin.
21Sperna kazug yabbi shikhangun sontea laŋŋa dzadte sọg sallad, tenna tsogsla
sạssiaŋ khoraŋ thadkhangunla mitshe taŋin. 22Yabbi suzhiggaŋ shags madzadda,
shags cadcessi waŋ tshaŋma sạsla salla dzadte in. 23Te waŋbo salla dzadcessi
gyuntshanbo ni, kazuggi yabba mitshaŋme stsiwa coad tenna tsogsla mitshaŋme
sạslaŋ stsiwa taŋcespo innog. Ṣasla stsiwa macokhangunni tantanla sạs kalla
dzadkhanni yabbaŋ stsiwa macoa innog.

24Ŋe khyozhaa denba denba zerrad, ŋe longunla nyante ŋa kalkhanni
Konchoggika tadpa khyoŋkhangunla thamedpe mitshe yod, yaŋ khoŋgunni
sdigpagunla chadpa miphog. Khoŋgun shicesne tharte thamedpe mitshe naŋŋa
lebste innog."

25Ŋe khyozhaa denba denba zerrad, tuspo lebces yod matshad leb tsharte
in, nam semsnyiddi thogne shikhangunni, Konchoggi sạssi skad tshorin. Yaŋ
tshorte idshes cokhangun sontea lusin. 26Kazuggi yabba sọg salcessi waŋ
yod, tenna tsogsla khoŋŋi sạsla sọg taŋcessi waŋbo salla dzadte in. 27Kho ni
mirigssibu in pasaŋ, yabbi khoa shags cadcessi waŋcha stadda dzadte in. 28Ŋe
zerkhanboa ha malasshig, tetuspo lebces yod, nam shikhan tshaŋme spurkhaŋŋi
naŋŋa Konchoggi sạssi skadpo tshorte 29 spurkhaŋgunne biŋte yoŋin. Las zaŋpo
cokhangun thamedpe mitshe phia, yaŋ ŋanpa cokhangun thamedpe chadpe phia
laŋin. 30Ŋaa ŋaraŋŋa caŋ co minyan, Konchoggi molkhan naŋzhinla shags taŋŋad,
yaŋ ŋe shagsgunni ŧaŋpo in ciazerna ŋe ŋaraŋ thadkhan naŋzhin manpa, ŋa kalla
dzadkhanni yabbi thugsthad naŋzhin coad."

Tsoo Yeshui skorla spaŋpo.

5:31 ne 47
31Tsoo Yeshui taruŋŋaŋ mols, "Kaltes ŋe ŋaraŋŋi skorla spaŋpo taŋŋadna

ŋe spaŋpoboa zhanmagun den mishes. 32Zhanmazhiggi ŋe skorla spaŋpo
sallad, yaŋ ŋa gyusyod khoŋŋi ŋe skorla salkhanni spaŋpo ŧaŋpo in. 33Khyozhe
Yohanannika migun tịala kalspa, khoŋŋi ŋe skorla denbe spaŋpo taŋs. 34Ŋa
migunni spaŋpoa raglaste med, innaŋ khyozhagunla tharpa thobcessi phia
Yohananni spaŋpoe skorla shaddad. 35Yohanan ni od ldaŋshan barin yodkhanzhig
inpin, yaŋ khyozhagun skabsstogsshig te odpoe ldaŋssi naŋŋa dugste thadpo cos.
36Ŋe lagga Yohananni spaŋpoe saŋ jigspo spaŋpozhig yod, yab Konchoggi ŋaa
dụbcugcesla stadda dzadkhanni lasgun ŋe coin yod yaŋ tenna lasgun, ŋa yabbi

kalla dzadkhanboe spaŋpo in. 37Ŋa kalla dzadkhanni yabbi, ŋe skorla spaŋpo
salte in. Khyozhagunni khoŋŋi suŋskad mane matshorra ya khoŋŋi yibs mane
majalla innog. 38Khoŋŋi lon khyozhagunni snyiŋŋi naŋŋa lussa midug, ciazerna
khyozhagunni ŋa Konchoggi kalla dzadkhanboeka den mashes."

39 "Khyozhe dampe suŋrabsla ma zhibsal nyampo lobjoŋ corug, ciazerna
khyozhagunni dampe suŋrabs gyudte thamedpe mitshe thobbanog samdug. Tenna
suŋrabspoe ŋe skorla spaŋpo taŋŋanog. 40Teneaŋ ŋeka idshes coste thamedpe
mitshe thobcesla khyozhaa thadda midug."

41 "Ŋa ni migunni stodpa taŋcespoa thaddamed, 42 innaŋ khyozhagunni semssi
naŋŋa Konchoggi phia camspa medkhanbo ŋa gyusyod. 43Ŋa ŋaraŋŋi yabbi
waŋche naŋŋa yoŋnaŋ khyozhagunni ŋa gasus macos. Kaltes zhanzhig khoraŋŋi
waŋche naŋŋa yoŋna khyozhagunni khoa gasus coin. 44Khyozhagunni kazuggi
ŋeka tadpa khyoŋin, nam khyozhagun cig taŋ cigne stodpa thobcesla thaddug,
innaŋ Konchog cigcigpoe stodpa thobcespo tsalla midug."

45 "Khyozhe masamshig yabbi skundunla ŋe khyozhagunla skyon kalin.
Khyozhagunla skyon kalkhanbo khyozharaŋŋi rewa borkhanni Mozes innog.
46Kaltes khyozhagunni Mozessika tadpa cospinna, ŋekaŋ tadpa coste yoddọ,
ciazerna khoŋŋi ŋe skorla dịa dzadte innog. 47Khyozhagunni Mozessi dịa
dzadkhanboa id mashes pasaŋ, ŋe zerkhangunla khyozhe kazuggi denshesin."

Tsoo Yeshui mi stoŋsŋ̣a dạŋsshugga dzads.

6:1 ne 15

6 1Zhagbanshiggi stiŋne Tsoo Yeshu tụziŋŋi naŋŋa zhonna dzadte, Galillii tshoe
pharkaa skyod kaboa Tiberiyassi tshoaŋ zerranog. 2Mitshogs chenmozhig

khoŋŋa dạŋste yoŋs, ciazerna khoŋgunni Yeshui nadpa phancugga dzadkhanni
ltasgun thoŋte inpin. 3Yeshu ria dzagste skyodte khoŋraŋŋi lobtụgsgun nyampo
seka zhugs. 4Yahudape pesaggi tuschen nyemo yodpin. 5Yeshui u stagspa
mitshogs chenmo khoŋ chogsla yoŋin zigs yaŋ khoŋŋi Philibba mols, "I mitshaŋma
zala taŋcessi tagi ŋadaŋŋi kane nyoin." 6Yeshui khoe ci zerdug ltacesla tebo tịa
dzads, ciazerna khoŋŋi coa dzadcespo khoŋŋa thuggyus yodpin.

7Philibbi khoŋŋa zers, "Kaltes zhagma nyibgye lache penea tagi nyonaŋ i
mitshaŋmala khambu rere tagi mithob."

8Yeshui yaŋ lobtụgs cig, Shimon Piŧarri no endịui khoŋŋa zers, 9 "Ika tụguzhiggi
lagga nasse tagi sŋ̣a taŋ nya chuŋun nyis dug, innaŋ teboe izamshiggi mia ci coin?"

10Yeshui mols, "Migun seka dugcug." Teru spaŋ ŋonpo maŋpo yodpin mitshaŋma
seka dugs, te mitshogssi naŋŋa butshaa ldankhan cigpo stoŋsŋ̣a zamshig yodpin.
11Yeshui tagigun chagga nams yaŋ Konchogga thugrjeche zhuste, dugste yodkhan
tshaŋmala raŋraŋŋi ghosdom naŋzhin goste taŋŋa sals, tenna tsogs nyagun
nyampo dzads. 12Khoŋ tshaŋma zoste tshimssacig, Yeshui lobtụgsgunla mols,
"Godla caŋ michacessi phia lagmagun lduste khyoŋ." 13Tene migunni nassi tagi
sŋ̣e kane zoste lagma borkhan khoŋgunni lduspa pagtse rcugnyis gaŋ.

14Migunni khoŋŋi halasshessi ltaspo thoŋŋacig, "Tantanla ŋadaŋ sụŋste

yodkhanni luŋstonpa, innabo innog" zers. 15Khoŋgunni Yeshu zumste waŋ nyampo
khoraŋgunni gyalpoa skocespo khoŋŋi khyen pasaŋ cubcadte mitshogssi naŋne
biŋte khoŋraŋ cigpo rika dzagste skyods.

Tsoo Yeshu chuika dụlla dzads.

6:16 ne 24
16Muncurubbacig khoŋŋi lobtụgsgun thurla babste tshoe chogsla skyods, 17 yaŋ

tshoe pharkaa Kapharnahummi gyalsa logste chacesla tụziŋŋi naŋŋa zhons.
Ta muncu rubste yodpin yaŋ Tsoo Yeshu khoŋgun nyampo maskyodda inpin.
18Hunmedla gyatshoe naŋŋa luŋrag yoŋste chulbag ŧagpo laŋs. 19Tụziŋbo tshoe
thamane kilomiŧar sŋ̣a ya dụg zamshig thagriŋŋa lebste yod zane lobtụgsgunni
Yeshu tụziŋ chogsla chuika zhabdụlla skyodda thoŋte masạntẹ jigs. 20 Innaŋ
Yeshui khoŋgunla bodda dzadte mols, "Jigs majigs ŋa in." 21Tene khoŋgunni
Yeshu tụziŋŋi naŋŋa skyodcugs, khoŋgunni tụziŋbo tennamalla aŋoldoi pharka leb
karu khoŋgun chaces inpin. 22Stiŋmazhagpo tshoe pharka dugste yodkhanni
mitshogspoa teru tụziŋ cigcig mane medkhan yaŋ Yeshu khoŋraŋŋi lobtụgsgun
nyampo te tụziŋŋi naŋŋa maskyodkhanbo gyussoŋ. 23Tene Tiberiyassi gyalsane
zhan tụziŋ rig lebste tenna nassaboa dugs, karu Tsooe donkyirri phia thugrjeche
phulte yaŋ mitshogsgunni zoste inpin. 24Mitshogssi Yeshu ya khoŋŋi lobtụgsgun
teka medkhanbo hagoacig, khoŋgun tụziŋgunni naŋŋa zhonte, Kapharnahummi
gyalsa Yeshu tsalla soŋ.

Yeshu ni sọ salkhanni donkyir.

6:25 ne 59
25Tshoe pharka mitshogsla Tsoo Yeshu thobbacig zers, "Lobbonle, nyeraŋ ika nam
skyodpin?"

26Yeshui khoŋgunla lansals, "Ŋe khyozhaa denba denba zerrad, khyozhe ŋe
halasshessi dzadpagun hagocespoe manpa ŋe khyozhaa zacesla tagi taŋs pasaŋ
ŋa tsalte innog. 27Rulcescan manpa, thamedpe mitshe thobcessi zan tsalcesla
stsondụs coshig, tebo mirigssibui khyozhagunla taŋin ciazerna yab Konchoggi tebo
taŋcessi waŋcha ŋaa salla dzadte in."

28Khoŋgunni Yeshua zers, "Konchog thugsthad cugcesla ŋazhe ci las rig
cogos?"

29Yeshui khoŋgunla mols, "Konchog thugsthadkhanni laspo ni khoŋŋi kalla
dzadkhanboeka tadpa cocespo innog.

30Tene khoŋgunni Yeshua zers, "Nyeraŋŋi ci coa dzadin? Ŋazhe nyeraŋŋika
tadpa khyoŋcesla nyeraŋŋi ŋazhaa halasshessi stags kazugshig stanna dzadin?
31Sperna ŋazhe phamespogunni ristoŋŋi naŋŋa manna zerkhanni tagi zos,
suŋrabssi naŋŋa molte innog, 'Mozessi khoŋgunla namkhane zacesla tagi sals.h' "

h6:31 suŋgurri speche 78:24,25

32Yeshui khoŋgunla mols, "Ŋe khyozhaa denba denba zerrad, te tagigun

namkhane khyozhe phamespogunla Mozes manpa, ŋe yabbi salla dzadte inpin,
khoŋŋi namkhane denbe tagibo salla dzaddanog. 33Konchoggi tagi ni namkhane
yoŋste jigstenpagunla tshe salkhanbo in."

34Khoŋgunni zers, "Tsoole, i tagibo ŋazhaa tusgyun salla dzad."
35Yeshui khoŋgunla mols, "Ŋa ni tshe taŋkhanni tagi in. Ŋeka yoŋkhangun

mane mistogs, yaŋ ŋeka tadpa cokhangun mane miskoms. 36 Innaŋ kazug ŋe
khyozhagunla zerpin, khyozhagunni ŋe lasgun thoŋteaŋ tadpa macos. 37Yabbi ŋa
salla dzadkhan tshaŋma ŋeka yoŋin, yaŋ ŋeka yoŋkhangun ŋe mane miphaŋ.
38Ŋaraŋŋi dodpa manpa ŋa kalla dzadkhan ŋe yabbi thuggoŋsgun dụbcugcessi
phia ŋa namkhane yogga yoŋspin. 39Ŋa kalla dzadkhanboe thuggoŋs ni, khoŋŋi
ŋaa salla dzadkhan tshaŋme naŋne ciggaŋ stor macugga, thame zhagga khoŋgun
sontea laŋcugcespo in. 40Ona ŋe yabbi thuggoŋs ni, sạs thoŋte tadpa cokhan
tshaŋmala thamedpe mitshe thobces yaŋ ŋe khoŋgun thame zhagga sontea
laŋcespo in."

41 "Ŋa ni namkhane babskhanni tagibo in" molcespoe Yahudapagunni khoŋŋi
skorla bugces gozugs. 42Khoŋgunni zers, "Kho ci Yosebbi butsha Yeshu
manogga? Khoe phamagun ŋadaŋgunni shessanog. Tene khoe kazugga zerranog,
'Ŋa namkhane babste in?' "

43Yeshui khoŋgunla mols, "Ŋe zerkhangunni skorla khyozhagunni skyonrjod
coces phoŋshig. 44Suzhiggaŋ ŋeka yoŋ minyan namtshogpa ŋa kalla dzadkhanni
yabbi kho ŋeka khyoŋŋa midzad, yaŋ ŋe kho thame zhagga sontea laŋin. 45Dampe
suŋrabssi naŋŋa dịa dzadte dug, 'Konchoggi khoŋ tshaŋmala labba dzadini' yabbi
labzha nyante khoŋŋi kane lobskhanni migun ŋeka yoŋin. 46Konchoggi chogsne
yoŋkhanbo manpa suzhiggiaŋ yab majal, kho cigpoe yab jalte in."

47 "Ŋe khyozhaa denba denba zerrad, ŋeka tadpa khyoŋkhangunla thamedpe
mitshe thobte in. 48Ŋa ni sọg taŋkhanni tagibo in. 49Khyozhe phamespogunni
ristoŋŋi naŋŋa manna zerkhanni tagi zos innaŋ khoŋgun shi. 50 Ika namkhane
babskhanni tagibo yod, i tagi zakhangun mane mishi. 51Ona ŋa namkhane
babskhanni tshe taŋkhanni tagibo in. Kaltes suzhiggi i tagi kane zana, kho
thamedpa sontea lusin. I tagibo ŋe shabo in, kabo ŋe jigstenpagunla thamedpe
mitshe thobcessi phia chodpa taŋin."

52Yahudapagunni tọa zerzer gozugs yaŋ khoŋgunni zers, "I miboe kazuggi
ŋadaŋgunla khoe sha zaa taŋŋanog?"

53Yeshui khoŋgunla mols, "Ŋe khyozhaa denba denba zerrad, namtshagpa
khyozhagunni mirigssibui shabo mizaa, yaŋ khoe ŧhagpo mithuŋ khyozhagunni
naŋŋa denbe mitshe med. 54Ŋe sha zoste ŋe ŧhag thuŋkhangunla thamedpe
mitshe yod. Thame zhagga ŋe khoŋgun sontea laŋin, 55 ciazerna ŋe sha denbe
zan yaŋ ŋe ŧhag denbe thuŋcespo in. 56Yaŋ ŋe sha zoste ŋe ŧhag thuŋkhangun
ŋe naŋŋa yaŋ ŋa khoŋgunni naŋŋa naste yod. 57 Ṣog salla dzadkhanni yab kaboe
ŋa kalla dzads khoŋŋi zhaste ŋa sontea in, tenna tsogsla suzhiggi ŋe kane zana

i6:45 yeshaye speche 54:13

ŋe zhaste kho sontea lusin. 58Ŋa namkhane babskhanni tagibo in. Khyozhe
phamespogun manna zerkhanni tagi zoste shi, innaŋ i tagi zakhangun thamedpa
sontea lusin."

59Yeshui Kapharnahummi gyalse dukhaŋŋi naŋŋa labzhaa sal zane khoŋŋi
tegun mols.

Lobtụgs maŋpoe Yeshu spaŋs.

6:60 ne 71
60Tsoo Yeshui zhaltagun tshorte khoŋŋi lobtụgs maŋpoe zers, "Khoŋŋi

labzhagun ma kagspo dug sui nyante teboeka dụl thubin?"
61 Lobtụgsgunni Yeshui molkhangunni gyabgalla zergyu taŋkhanbo khoŋŋi

khyen pasaŋ, khoŋgunla mols, "Ŋe spera zerkhangun khyozhaa khamlog tshorra?
62Kaltes khyozhagunni mirigssibu namkhaa staggala thoŋna karu kho sŋunla
yodpin, tene ci samin? 63Konchoggi thugnyiddi thamedpe mitshe sallanog, mii
stsondụs gyudte tebo thobces medkyag. Ŋe khyozhaa zerkhangun Konchoggi
thugnyidne in yaŋ tshe sallanog. 64Teneaŋ khyozhagunni tọne khaciggi ŋeka tadpa
macos." (Sui khoŋŋika tadpa mico yaŋ sui khoŋŋa ŋolog cocespo Yeshua gomane
pharla thuggyus yodpin). 65Yeshui mols, "Tennaboephia ŋe khyozhagunla zerpin,
suzhiggiaŋ ŋeka tadpa khyoŋ minyan namtshogpa ŋe yabbi kho ŋaa misal."

66Tebo tshorracig khoŋŋi lobtụgs maŋpoe khoŋ phaŋste khoŋŋi stiŋraŋne
madạŋs. 67Tene Yeshui lobtụgs rcugnyispoa mols, "Khyozhagunnaŋ ŋa phaŋste
chaa thadda ragga?"

68Shimon Piŧarri zers, "Tsoole, ŋazhaa suika chaa? Thamedpe mitshe salkhanni
zhalta nyeraŋŋa dug. 69Nyeraŋ Konchoggi chogsne skyodkhanni dampa inkhanbo
ŋazhaa idshes yaŋ gyusyod."

70Yeshui lansals, "Khyozhaa rcugnyispo ŋe ŋaraŋŋi lobtụgsga maldamssa?
Innaŋ khyozhe tọne cigcig rdudgunni gobe waŋŋi yogga dug." 71 (Khoŋŋi Shimon
karyodpe butsha yude skorla molte innog, kho rcugnyissi tọne cig inteaŋ stiŋne
Yeshua ŋolog coste inpin).

Yeshu taŋ khoŋŋi nogun.

7:1 ne 13

7 1Te stiŋne Tsoo Yeshu Galilli yuljoŋssi nassa maŋpoe naŋŋa skyods.
Khoŋ yahude yuljoŋssi naŋŋa skyodnyin medpin, ciazhuna teru Yahudape

uskyoŋgunni khoŋ sadcessi skabs tsalladpin. 2Tshele naŋŋa dugcessi Yahudape
tuschen nyemo yodpin. 3Yeshui nogunni Yeshua zers, "Ine biŋte yahude yuljoŋsla
skyod, tene teru yodkhanni lobtụgsgunniaŋ nyeraŋŋi halasshessi dzadpagun
thoŋnyanin. 4Miŋcan gyurcessi dodpa yodkhangunni ibste las coa manog. Kaltes
nyeraŋŋa izug dzadpagun dzadnyannadna jigsten gaŋpoa sŋon cuggaŋ." 5Khoŋŋi
nogunniaŋ khoŋŋika tadpa macos.

6Yeshui khoŋgunla mols, "Khyozhagun Yerushalemmi naŋŋa nam chanaŋ
dịgganog, innaŋ ŋe tuspo taruŋ malebbain. 7Khyozhagunla jigstenpa tadpa

DRAFT 26 December 2018 Copyright © Wycliffe



Yohanan 7 16

medkhangunni naphrad mico, innaŋ ŋaa naphrad coanog, ciazerna ŋe khoŋgunni
las ŋanpagunni skorla spaŋpo taŋŋad. 8Khyozhagun tuschenla soŋshig, ŋa micha
ciazerna ŋe tus taruŋ malebbain." 9Tebo molte Yeshu Galillii yuljoŋsla zhugssa
dzads. 10 Innaŋ khoŋŋi nogun tuschenla soŋte stiŋne, suaŋ shes mashugga ibste
khoŋŋaŋ Yerushalemmi naŋŋa tuschenla skyods. 11Teru Yahudape uskyoŋgunni
tuschenni tusla, "Kho kane dug" zerin tsalladpin. 12Teru mitshogssi naŋŋa khoŋŋi
skorla shabshub taŋste khaciggi, "Khoŋ zaŋpo innog" yaŋ khaciggi, "Khoe migunla
gobskorte innog" zers. 13Yahudape uskyoŋgunla jigs pasaŋ, suzhiggiaŋ khoŋŋa
stodpa tshaŋme dunla taŋŋa medpin.

Yeshui chodkhaŋŋi naŋŋa labzha sals.

7:14 ne 24
14Tuschen stsicessi tus phed zodcigga, Tsoo Yeshu kenla chodkhaŋŋa skyodte

labzha salces gozug dzads. 15Yahudape uskyoŋgun halaste zers, "Lobjoŋ mane
mathobkhan i mibo izam yontancanzhig kazugga innog."

16Yeshui lansals, "Ŋe labzhagun ŋaraŋŋi man, ŋa kalla dzadkhanni Konchoggi
chogsne in. 17Konchoggi thuggoŋs naŋzhin dụlla thadkhangunla hagoanog, ŋe
labzhagun Konchoggi chogsne innogga ya ŋa ŋaraŋŋi chogsne. 18Khoraŋŋi
waŋche naŋŋa zerkhanboe raŋstod tsalte innog, innaŋ kho kalla dzadkhanboa
stsiwa tsalkhanboe zun mataŋŋa ŧaŋpo zerranog. 19Khyozhe phamespogunla
Mozessi kaŧhimsgun salte manpinna? Innaŋ khyozhaa suzhiggiaŋ teboa khaa
manyans. Khyozhagunni cia ŋa sadcessi stsondụs coad?"

20Mitshogssi lantaŋs, "Khyoraŋŋi naŋŋa rdud zhugste innog. Sui khyoraŋ
sadcessi stsondụs corug?"

21Yeshui khoŋgunla mols, "Ŋe halasshes dzadpazhig cospa khyozhagun halas.
22 Innaŋ Mozessi sunnad cos zerkhan naŋzhin (Ŋospoa khyozhe phamespogunni
Mozessi saŋ sŋunla te tshirbo gozugste inpin), khyozhagunni shabbaddi ŋaltshoe
zhagga tụgu butshagunla sunnad corug. 23Ta khyozhagunni Mozessi kaŧhimspo
cag micagcessi phia, kaltes shabbaddi zhagga khyozhagunni raŋraŋŋi tụgu
butshaa sunnad cocug nyannadna, tene shabbaddi ŋaltshoe zhagga ŋe mizhig
nadne phancugna khyozhagunla ŋeka cia sọ yoŋŋarag. 24Mii samtshulne
thagmacadda ŧaŋpoe thagcad coshig."

Yeshu Konchoggi ldamma dzadkhanni Mashika innogga?

7:25 ne 44
25Yerushalempa khaciggi tịces gozugs, "Khoŋgunni sadcessi stsondụs cokhanni

mibo innabo manogga? 26 Ltosshiggaŋ khoe ŋadaŋ tshaŋme dunla sŋonte labzha
taŋŋala, yaŋ uskyoŋgunni khoŋŋi gyabgalla caŋ zerra midug. Ci khoŋgunni kho
Mashika innog zerte tadpa coste innahe? 27 I mi kane in ŋazhaa gyusyod, innaŋ
Konchoggi ldamma dzadkhanni Mashika skyoddacig khoŋ kane in suaŋ gyus
micha."

28Tsoo Yeshui chodkhaŋŋi naŋŋa labzha sal zane shed naŋ mols, "Khyozhagunni

denba ŋa shessadda? Yaŋ ŋa kane in denba gyusyodda? Ŋaa ŋaraŋŋi waŋche
naŋŋa iru mayoŋspin innaŋ ŋa kalla dzadkhanbo tantan in, khyozhagunni khoŋ
shessa manog. 29Ŋe khoŋ shessad ciazerna ŋa khoŋŋi chogsne yoŋste in yaŋ
khoŋŋi ŋa kalla dzadte in." 30Tebo tshorracig uskyoŋgunni khoŋ zumcessi stsondụs
cos, innaŋ suzhiggiaŋ khoŋŋa lagpa mastses ciazerna khoŋŋi tuspo taruŋ malebba
inpin.

31 Innaŋ mitshogssi tọne maŋpoe khoŋŋika tadpa coste zers, "Ci Konchoggi
ldamma dzadkhanni Mashika skyoddacig i miboe saŋ maŋŋa halasshessi ltasgun
staninnahe?"

32Mitshogssi Yeshui skorla tezug shabshub taŋcespo pharushipagunni
tshorracig, khoŋgun taŋ lama uskyoŋgunni chodkhaŋ sụŋkhanni magmigun khoŋ
zumste khyoŋcesla kals. 33Yeshui migunla mols, "Tus nyuŋunzhig ŋa khyozhagun
nyampo yod, tene ŋa kalla dzadkhannika logste chad. 34Khyozhagunni ŋa tsalin,
innaŋ ŋa mithob, yaŋ ŋa yodsa khyozhaa yoŋ minyan."

35Yahudape uskyoŋgunni cig taŋ cigga zers, "Ŋadaŋgunni tsal minyances i mibo
karu chen zerte innog. Ci kho rispagunni tọa yante yodkhanni ŋadaŋŋi migun yodsa
soŋte rispagunla labzha taŋin samte innogga? 36Khoe 'Khyozhagunni ŋa tsalin,
innaŋ ŋa mithob, yaŋ ŋa yodsa khyozhaa yoŋ minyan' zercessi tonbo ci in he?"

37Tuschenni stiŋjuggi zhag, tshaŋme saŋ stsadcanni zhagga Yeshui zhaŋste
kuco salin mols, "Skomskhangun ŋeka yoŋshig, 38 yaŋ ŋeka tadpa cokhangun
yoŋste thuŋshig, kazug dampe suŋrabssi naŋŋa mollanag, 'Tadpa cokhanni semssi
naŋne tshe taŋkhanni chui ltsaŋspogun gyugin.' " 39 (Tshe taŋkhanni chubo ni
dampe thugnyid in, kabo khoŋŋika tadpa khyoŋkhangunla stiŋne thobces inpin,
innaŋ tetus tshagpa dampe thugnyid salla madzadda inpin, ciazerna taruŋ Yeshu
stagga dzadte khoŋŋa spal mathobba inpin).

40Te speragun tshorte khaciggi zers, "Tantan i mibo Konchoggi luŋstonpa
skyodcescanbo innog kaboa ŋadaŋgun sụŋste yodpin." 41Yaŋ khaciggi zers,
"Khoŋ Konchoggi ldamma dzadkhanni Mashika innog" zhan khaciggi, "Galillipazhig
Mashika kazuggi in thubin? Mane mithub. 42Dampe suŋrabssi naŋŋa molte
midugga? Mashika gyalpo Dabiddi purgyud yaŋ gyalpo Dabid skyesse yul
Bedlehemmi dọŋkhyerne biŋin." 43Tennaboephia Yeshui zhaste mitshogssi naŋŋa
po maŋpo bud. 44Khaciggi khoŋ zumcessi dodpa borradpin, innaŋ suzhiggiaŋ
khoŋŋa lagpa mastses.

Yahudape uskyoŋ khaciggi Yeshuika tadpa khyoŋs.

7:45 ne 53
45Chodkhaŋ sụŋkhanni magmigun, pharushipa taŋ lama uskyoŋ gunnika

logste lebbacig, khoŋgunni magmigunla tịs, "Khyozhagunni kho zumste cia
makhyoŋspin?"

46Magmigunni lantaŋs, "Ŋazhaa itsogssi labzha salkhanzhig mane mathoŋ."

47Tene pharushipagunni zers, "Khyoraŋgunnaŋ khoe gobskorri naŋŋa yoŋste

inna? 48Waŋsụlpagun taŋ pharushipagunni naŋne ciggiaŋ khoeka tadpa cossa?
49Macos. Innaŋ kaŧhimssi skorla caŋ gyus medkhanni i mitshogspoe khoeka tadpa
cos. Khoŋgunla ŋan phogte innog."

50Khoŋgunni tọpa pharushipa Nikodemas kabo sŋunla Yeshua tịwa tịala soŋte
inpin, khoe khoŋgunla tịs, 51 "Ŋadaŋŋi kaŧhims naŋzhin sŋunla mizhigga khoe
coskhanni skorla nyante mane khoa ŧhimscad minyan zerte midugga?"

52Khoŋgunni zers, "Ci khyoraŋŋaŋ Galillipa inna? Dampe suŋrabssi naŋŋa
tsalna khyoraŋŋa Galilline luŋstonpazhig biŋkhanbo mane mithob."

53 (jtene khoŋ tshaŋma laŋste raŋraŋŋi khaŋpa soŋ.)

Logyem cokhanni bumo.

8:1 ne 11

8 1Tene Tsoo Yeshu oliwwi ri zersse nassa skyodte zhugssa dzads,
2 namlaŋssacig khoŋ logste chodkhaŋŋa skyods. Mitshaŋma khoŋ yodsa

dzoms, Yeshu mitshogsla labzha salcesla seka zhugs. 3Tenna tusla chosŧhimsla
khaspagun taŋ pharushipagunni bumozhig khyoŋs kabo khoraŋŋi zhidmad manpa
yaŋ mizhig nyampo lusdẹl coin zumste inpin, yaŋ khoa mitshogssi dunla laŋcugs.

4Khoŋgunni Yeshua zers, "Lobbonle, i bumobo logyem coin zumspin. 5Mozessi
ŧhims naŋzhinla, itsogssi bumoa rdoa gyabste sadcessi ŋadaŋŋa ka yod, innaŋ
nyeraŋŋi ci mollad?"

6Khoŋgunni i tịwabo Yeshua kaŧhimsne galcessi nyadgal kalcesla tịs.
Innaŋ Yeshui u ghuste dzigu nyampo seka dịa dzadces gozug. 7Khoŋgunni

yaŋ taŋ yaŋ khoŋŋa tịin dugspa khoŋŋi u stagste khoŋgunla mols, "Khyozhe tọne
dagsa tshagpa sdigpa mane macoa yodkhanboa goma i bumoboa rdoa gyabcug."
8Yaŋskyar khoŋŋi u ghuste seka dịa dzads.

9Tebo tshorracig, tịwa tịkhangun rere coste tekane soŋ, rgadpogunne gozugste
tetetshogpa nam Yeshu cigpo mane laŋste yodkhanni bumo yodsa malus. 10Yeshu
zhaŋste khoa mols, "Bumo, khoŋ tshaŋma karu soŋ? Suzhiggiaŋ khyoraŋŋa sọggi
nyeschad makalsa?"

11Khoe zers, "Tsoole, suzhiggiaŋ caŋ macos."
Tene Yeshui mols, "Ŋeaŋ skyon mikal. Soŋ, tanepharla sdigpa maco").

Skyabgon Yeshu ni jigstenni od.

8:12 ne 30
12Tsoo Yeshui migunla labzha salin mols, "Ŋa ni jigstenpagunni phia od in.

Ŋe stiŋraŋne dạŋskhangun mundịggi naŋŋa midụl, ciazerna thamedpe mitshee
chogsla ŧhidkhanni od khoŋgunni naŋŋa yodte innog."

13Tebo tshorracig pharushipagunni Yeshua zers, "Khyoraŋŋi raŋŋi phia spaŋpo
taŋspa ŧhims naŋzhin khyoraŋŋi spaŋpobo rinmed theanog."

j7:53 rissi specha snyiŋpa maŋpoe naŋŋa 7:53 ne 8:11 tshogpa Griiste medte innog. Griiste
yodkhangunni naŋŋa ibo Yohananni 21:24 stiŋne, yaŋ luke 21:38 stiŋne thobdug.

14Yeshui khoŋgunla lansals, "Ŋe ŋaraŋŋi skorla spaŋpo taŋŋadnaŋ ŋe spaŋpobo

rinmed man ciazerna ŋa kane yoŋste in, yaŋ karu chaces in ŋa gyusyod. Innaŋ
khyozhagunla tegun gyusmed. 15Khyozhagunni mii samtshul naŋzhin shags
caddug, innaŋ ŋe suaŋ shags caddamed. 16Kaltes ŧhimscadna ŋe ŧhimscadpo
ŧaŋpo yoŋin ciazerna ŧhimscad zane ŋa cigpo med, ŋa kalla dzadkhanni yab ŋa
nyampo yod. 17Khyozhe ŧhimssi naŋŋa dịa dzadte dug 'Mi nyissi spaŋpo taŋna,
skyonbo denba then' 18Ŋe ŋaraŋŋi phia spaŋpo taŋŋad, yaŋ ŋe spaŋpo nyispa ni
ŋa kalla dzadkhanni yab in."

19Tene pharushipagunni Yeshua tịs, "Khyoraŋŋi yab kare?"
Yeshui lansals, "Khyozhagunni ŋa mashes ya ŋe yabbaŋ. Kaltes khyozhe ŋa

shespinna ŋe yabbaŋ sheste yoddọ." 20Chodkhaŋŋi bulldus phulse ghammi dunla
labzha saltus khoŋŋi te speragun molla dzads. Innaŋ suzhiggiaŋ khoŋ mazums
ciazerna khoŋŋi tuspo taruŋ malebba inpin.

21Yeshui yaŋskyar khoŋgunla mols, "Ŋa chad, khyozhe ŋa tsalin, innaŋ
khyozhaa khyozhe sdigpe naŋŋa shiin. Karu ŋa chad khyozha teru yoŋ minyan."

22Yahudape uskyoŋgunni zers, "Ci khoe khoraŋ sadces innogga? Teboephia
khoe 'Karu ŋa chad khyozhaa yoŋ minyan' zerte innogga?"

23Yeshui taruŋŋaŋ mols, "Khyozhagun yogne innog, yaŋ ŋa stagne in.
Khyozhagun i jigstenne innog, ŋa i jigstenne man. 24Ŋe khyozhagunla zerpin,
khyozhaa khyozhe sdigpe naŋŋa shiin. Kaltes khyozhe ŋa tennabo in zerkhanboa
den mashesna, khyozhaa khyozhe sdigpe naŋŋa shiin."

25Khoŋgunni tịs, "Khyoraŋ su in?"
Yeshui mols, "Ŋa tennabo in kazug gomane pharla ŋe khyozhagunla zerradpin.

26Khyozhe skorla ŋa zergyu taŋ shags cogyu maŋpo yod, innaŋ ŋe mico. Ŋe
ŋa kalla dzadkhanni kane tshorkhangun jigstenpagunla shaddad yaŋ khoŋ ni
idshescan zhugste in." 27Khoŋŋi Konchog yabbi skorla molkhanbo uskyoŋgunni ha
mago.

28Tene Yeshui mols, "Khyozhe mirigssibu sḳyaŋshiŋŋika stag zane,
khyozhagunla ŋa tennabo inkhan gyuschen. Ŋe ŋaraŋŋi caŋ coamed, innaŋ yabbi
ŋa labba dzadkhanbo zerrad. 29Yaŋ ŋa kalla dzadkhanbo ŋa nyampo yod, khoŋŋi
ŋa cigpo phaŋste borra madzads ciazhuna ŋe tusgyun khoŋ thugsthadkhanbo
coad." 30Yeshui te zhaltagun molin yod zane mi maŋpoe khoŋŋika tadpa cos.

Abraham ya rdudgunni gobe purgyud.

8:31 ne 47
31Tsoo Yeshui khoŋŋika tadpa khyoŋkhanni Yahudapagunla mols, "Kaltes

khyozha ŋe labzhagunnika stanpo dugna, khyozhaa ŋe denbe lobtụgsgun in.
32Tene khyozhaa Konchoggi denbabo hago thubin yaŋ tenna denbaboe khyozhaa
raŋwaŋ taŋin."

33Khoŋgunni lantaŋs, "Ŋazhaa Abrahammi purgyud in yaŋ mane tsheyogga
malussa inpin. Nyeraŋŋi ŋazhaa raŋwaŋ thobin zercessi tonbo ci in."

34Yeshui khoŋgunla mols, "Ŋe khyozhaa denba denba zerrad, sdigpa cokhan

tshaŋma sdigpe tsheyog innog. 35Yaŋ tsheyog sponboe naŋmi mane migyur, innaŋ
butsha tusgyun naŋtshaŋssi khagzhig innog. 36Kaltes sạssi khyozhagunla raŋwaŋ
taŋna khyozhagunla denbaa raŋwaŋ thobin. 37Khyozhaa Abrahammi purgyud
inkhanbo ŋe shessad, teneaŋ khyozhe ŋa sadcessi stsondụs corug ciazerna
khyozhagunni semssi naŋŋa ŋe labzhe phia nassa medte innog. 38Yabbi dunla
yod zane thoŋkhangun ŋe khyozhaa shaddad, innaŋ khyozhagunni khyozhe abe
kane tshorkhangun coanog."

39Khoŋgunni lantaŋs, "Ŋazhe aba Abraham in."
Yeshui khoŋgunla mols, "Kaltes khyozhagun Abrahammi purgyud inpinna

khyozheaŋ Abraham tsogssi lasgun coaddọ. 40Ŋe khyozhagunla Konchogne
tshorkhanni ŧaŋpoe speragun shad pasaŋ, khyozhe ŋa sadcessi stsondụs corug.
Abrahammi tezug mane macos. 41Khyozhe abe cokhanni lasgun khyozhe coanog."
Khoŋgunni Yeshua zers, "Ŋazhagun nalu man, Konchog khoŋraŋtsa ŋazhe yab

in."
42Yeshui khoŋgunla mols, "Kaltes khyozhagunni yab, Konchog inpinna, khyozhe

ŋa camspa coaddọ, ciazerna ŋa Konchogne yoŋste dagsa ika yod. Ŋa ika ŋaraŋŋi
waŋche naŋŋa yoŋste man, khoŋŋi ŋa kalla dzadte in. 43Cia, khyozhaa ŋe
speragun ha mago innog? Ciazerna khyozhaa ŋe labzhagunla tadpa coala thadda
manog. 44Khyozhagunni aba ni rdudgunni goba innog, yaŋ khyozhaa khyozhe abe
dodpa naŋzhin lasgun coa thaddanog. Kho jigsten chagspane pharla misadzhig
in, yaŋ Konchoggi denbe labzhagunla naphrad coanog, khoe naŋŋa ŧaŋpo caŋ
medte innog. Khoe zun taŋ zane khoraŋŋi skad taŋste innog ciazerna kho zunjan
yaŋ zungunni aba innog. 45 Innaŋ ŋe Konchoggi denbe labzha shadcespoe
khyozhagunni ŋeka denshessa manog. 46Khyozhe tọne sui ŋa sdigpe las coste
noŋscan inkhanbo stan thubin? Kaltes Konchoggi denbe labzha ŋe khyozhaa
shaddadna, tene khyozhagunni ŋeka tadpa cia coamed? 47Konchoggi inkhangunni
khoŋŋi molkhan tshaŋma nyannanog, innaŋ khyozhe minyancessi gyuntshanbo ni
khyozhagun Konchoggi manog."

Tsoo Yeshu Abrahammi saŋ ŧagpo.

8:48 ne 59
48Yahudapagunni lantaŋs, "Ŋazhe khyoraŋ Samarriyapa yaŋ khyoraŋŋi naŋŋa

rdud zhugste innog zerkhanbo denba manogga?
49Yeshui mols, "Ŋe naŋŋa rdud zhugste med. Ŋe ŋaraŋŋi yabba stsiwa coad,

innaŋ khyozhagunni ŋa stsiwa coa midug. 50Ŋe ŋaraŋŋa stsiwa tsalla med. Ona
ŋaa stsiwa tsalla dzadkhanzhig yod yaŋ khoŋ ni ŧhimscad dzadkhanbo in. 51Ŋe
khyozhaa denba denba zerrad, ŋe labzhagunla khaa nyankhangun mane mishi."

52Khoŋgunni khoŋŋa zers, "Ta ŋazhaa hago khyoraŋŋi naŋŋa rdud zhugste
yodte innog. Abraham ŧoŋs yaŋ tenna tsogsla zhan luŋstonpagunnaŋ, innaŋ
khyoraŋŋi zerranog khyoraŋŋi labzhaa khaa nyankhangun mane mishi. 53Khyoraŋ

ci ŋazhe phamespo Abrahammi saŋ jigspo inna? Khoŋ ŧoŋs yaŋ luŋstonpagunnaŋ,
khyoraŋ raŋdaŋraŋ su in sammarag."

54Yeshui mols, "Kaltes ŋe ŋaraŋŋa raŋstod taŋna te stodpabo tonmed innog. Ŋe
yabbi ŋaa spal salin, khyozhe khoŋŋa khyozhaa raŋŋi Konchog zerdug. 55Khyozhe
khoŋ shessa manog innaŋ ŋe khoŋ shessad. Kaltes ŋe shessamed zerna ŋaŋ
khyozhagun tsogsla zunjan gyurin. Innaŋ ŋe khoŋ shessad yaŋ ŋe khoŋŋi ka
khanyannad. 56Khyozhe phamespo Abrahammi ŋe tuspo thoŋcessi skorla sam
zane khoŋ masạntẹ thad. Khoŋŋi tebo thoŋ yaŋ ma thadpo soŋ."

57Yahudapagunni Yeshua zers, "Khyoraŋŋi lo taruŋ sŋ̣abcuaŋ masoŋ, khyoraŋŋi
Abraham thoŋ zerte kazuggi zerrad."

58Yeshui khoŋgunla mols, "Ŋe khyozhaa denba denba zerrad, ŋa ni Abraham
maskyee saŋ sŋunla yodpink." 59Tebo tshorracig Yahudapagunni khoŋ sadcesla
rdoa khurs, innaŋ Yeshu khoŋgunne ibste chodkhaŋne biŋste skyods.

Yeshui zharazhig phancugga dzads.

9:1 ne 12

9 1Tsoo Yeshu lamne skyod zane khoŋŋi skyespane pharla zhara yodkhanni
mizhig zigs. 2Khoŋŋi lobtụgsgunni khoŋŋa tịs, "Lobbonle, sui sdigpe zhaste

kho zhara skyeste innog, khoraŋŋi ya khoe phamagunni?"
3Yeshui khoŋgunla mols, "Khoe ya khoe phamagunni sdigpe zhaste manog,

innaŋ Konchoggi chaglasgun khoe mitshe naŋŋa sŋon cugga dzadcessi phia kho
zhara skyeste innog. 4Nyime odpo yod zane ŋadaŋgunni ŋa kalla dzadkhanni
chaglasgun cogos. Tshan lebin nam suiŋ las co minyan. 5Namtshogpa ŋa jigstenni
naŋŋa yod ŋa jigstenpagunni phia od in."

6Tezug molte stiŋne Yeshui seka thu phaŋŋa dzads, yaŋ teboa kalag coa dzadte
zharaboe migga skua dzads. 7Khoŋŋi khoa mols, "Soŋte khyoraŋŋi mig silommi
ziŋŋi naŋŋa ŧhus" (Silommi ton ni lam cugcesla zerranog). Tene kho soŋte khoraŋŋi
mig ziŋŋi naŋŋa ŧhus yaŋ khoa migne thoŋin khoraŋŋi khaŋpa logste soŋ.

8Zharaboe khyimtshesgun taŋ sŋunla kho zhara ltsaŋin thoŋkhangunni cig taŋ
cigga tịs, "Kho lammi thama dugste ltsaŋkhanni mibo manogga?" 9Khaciggi,
"Tennabo innog" yaŋ zhangunni, "Manog, kho te mibo tsogsshig thoŋdug" zers.
Innaŋ te miboe utsug taŋin zers, "Ŋa tenna zharabo in."
10Khoŋgunni tịs, "Tene khyoraŋŋi mig kazuggi phan?"
11Khoe lantaŋs, "Yeshu zerkhanni miboe kalag coste ŋe miggika skua dzadte

ŋaa soŋte silommi ziŋŋi naŋŋa migpo ŧhucesla mols. Tene ŋa soŋte mig ziŋŋi
naŋŋa ŧhuacig ŋaa migne thoŋ."

12Khoŋgunni tịs, "Yeshu kane dug?"
Khoe zers, "Ŋa gyusmed."

k8:58 Yahudapagunni Yeshui, 'Ŋa ni Abraham maskyessi saŋ sŋunla yodpin' zercespo Yeshui
khoŋraŋ Konchog in zerkhanbo hagoadpin. Teboephia khoŋgunla sọ yoŋste Yeshu sadces cos.

Pharushipagunni stsarcod taŋs.

9:13 ne 34
13Tene khoŋgunni skyespane pharla zhara yodkhanni mibo pharushipagunnika

khyoŋs. 14Tsoo Yeshui kalag coa dzadte zharaboe mig phancugga dzadkhanni
zhagpo shabbaddi ŋaltshoe zhag inpin. 15Tennaboephia pharushipagunniaŋ khoa
tịs, "Khyoraŋŋa kazuggi thoŋthub." Khoe lantaŋs, "Yeshui ŋe miggika kalag skua
dzads yaŋ ŋe ŧhuacig ŋa migne thoŋ."

16Pharushipa khaciggi zers, "Yeshu zerkhanni mibo ni Konchoggi chogsne
manog ciazerna khoe shabbaddi zhaggi ŧhimsgun masụŋs."
Zhan khaciggi zers, "Sdigcanzhigga itsogssi ltasgun kazuggi stan nyanin?"

Teboephia khoŋgunni naŋŋa khag bud.
17Tene khoŋgunni zharaboa yaŋskyar tịs, "Khyoraŋŋi mig phancugkhanni miboe

skorla khyoraŋŋi ci samba in."
Khoe lantaŋs, "Tantan khoŋ luŋstonpazhig innog."
18Yahudape uskyoŋgunla i mibo zhara yodkhan yaŋ dagsa thoŋ zerkhanbo

taruŋŋaŋ den mashespa khoe phamagun bodte khyoŋs. 19Khoŋgunni khoe
phamagunla tịs, "I mibo khyozhe butsha inna? Ci kho zhara skyessa? Tene khoa
dagsa kazugga thoŋte innog?"

20Phamagunni lantaŋs, "Kho ŋazhe butsha in yaŋ kho ske zane zhara yodpin.
21 Innaŋ khoa kazuggi dagsa thoŋŋad yaŋ sui khoe mig phancugs ŋazhaa caŋ
gyusmed, khoraŋŋa tịa dzad. Kho ldankhanzhig inpa khoe nyezhe tịwagunla lan
taŋnyannanog." 22Yahudape uskyoŋgunla jigsshespe, khoe phamagunni tezug
zers ciazerna uskyoŋgunni, Yeshua Konchoggi ldamma dzadkhanni Mashika
innog zerkhangun chostshogssi tọne phiŋs taŋin zerte thagcadte inpin. 23Tenna
gyuntshanboe phia khoe phamagunni zers, "Kho ldankhanzhig innog khoraŋŋa tịa
dzad."

24Uskyoŋgunni sŋunla zhara yodkhanni miboa lan nyispa bodte tịs, "Konchogga
jigste ŧaŋpo zer. Ŋazhaa gyusyod Yeshu zerkhanni mibo sdigcanzhig innog."

25Khoe lantaŋs, "Khoŋ sdigcan inna man ŋa gyusmed, innaŋ spera cig ŋa tantan
shessad ŋa sŋunla zhara inpin dagsa ŋa thoŋŋad."

26Khoŋgunni khoa yaŋskyar tịs, "Khoe khyoraŋŋa ci cos? Khyoraŋŋi migpo khoe
kazugga phancugs?"

27Khoe zers, "Ŋe khyozhagunla sŋunla zerpin, innaŋ khyozhagunni nyanna
midug. Ta tenna sperabo yaŋskyar nyannyin ragga? Ci khyozhagunnaŋ khoŋŋi
lobtụgs gyurnyin ragga?"

28Tene uskyoŋgunni khoa ŧhelba coin zers, "Khyoraŋ khoe lobtụgs innog.
Ŋazhaa ni Mozessi lobtụgs in. 29Konchoggi Mozes nyampo zhalta salte inkhanbo
ŋazhaa shessad, innaŋ i mibo kane yoŋste in ŋazhaa caŋ gyusmed."

30Khoe lantaŋs, "Ibo ma yamtshan rag. Khyozhagunni khoŋ kane yoŋste in
shessa mednaŋ khoŋŋi ŋe mig phancugga dzads. 31 Ibo tshaŋme shessanog,
Konchoggi sdigcangunla sanna manog, innaŋ Konchoggi stsiwa taŋ jigssi naŋŋa

dụlte khoŋŋi thuggoŋs naŋzhin cokhangunla sannanog. 32Skyespane pharla
zhara inkhanzhig phancugga dzadkhanni skorla suzhiggiaŋ dagsa tshogpa tshorte
meddọ. 33Kaltes i mibo Konchoggi chogsne manpinna khoŋŋa caŋ conyante
meddọ."

34Khoŋgunni zers, "Khyoraŋ skyespane pharla sdigpe gaŋste yodte innog.
Ŋazhagunla labcessi hampa kazuggi yoŋs." Tene khoŋgunni i mibo chostshogssi
tọne phiŋs.

Semnyiddi thogne zhara.

9:35 ne 41
35Yahudape chostshogssi tọne phiŋkhanni miboe skorla Tsoo Yeshui san, kho

thobbacig khoŋŋi tịa dzads, "Khyoraŋŋi mirigssibuika tadpa coadda?"
36Khoe zers, "Khoŋ su innog? Khoŋŋika tadpa conyancesla ŋaa shadda

dzaddaŋ."
37Yeshui khoa mols, "Khyoraŋŋi kho thoŋste in, yaŋ dagsa khyoraŋ nyampo

spera taŋkhanbo kho in."
38Khoe zers, "Kye Tsoo, ŋe nyeraŋŋika tadpa coad" yaŋ khoe Yeshua chag

phulte cols.
39Yeshui mols, "Zharagunla thoŋcugces yaŋ thoŋkhangunla zhara inkhanbo

stante jigstenpagunla ŧhimscad cocessi phia ŋaa yoŋste in."
40Khoŋ nyampo yodkhanni pharushipa khaciggi tebo tshorte zers, "Ci,

ŋazhagunnaŋ zhara innogga?"
41Yeshui mols, "Kaltes khyozhagun zhara inpinna khyozhagunni naŋŋa sdigpa

cokhanni skyon thobte meddọ, innaŋ dagsa khyozhe ŋazhaa migne thoŋŋad zerpa
khyozhe naŋŋa skyon luste innog."

Skyabgon Yeshu ni lugsdzi zaŋpo.

10:1 ne 21

10 1Tsoo Yeshui mols, "Ŋe khyozhaa denba denba zerrad, lugre naŋŋa ghone
mayoŋŋa stsigpe kane dzagste yoŋkhangun sḳunma taŋ cagpa innog.

2Ghone yoŋkhanbo luggunni lugsdzi innog. 3Ghosụŋpe lugsdzia gho pheanog yaŋ
luggunni lugsdzii skadbo ŋoshessanog. Lugsdzii khoraŋŋi lug rerea miŋ bodin
philogga ŧhidte khyerranog. 4Khoe raŋŋi lug tshaŋma philogga phiŋ tsharracig, kho
luggunni saŋ sŋunla dụlin yaŋ luggun khoe stiŋraŋne yoŋin ciazerna tegunni khoe
skad ŋoshessanog. 5 Luggun zhanma mii gyabne machaa thagriŋŋa shorte chen,
ciazerna luggunni zhanma miboe skad ŋoshessa manog."

6Yeshui Yahudape uskyoŋgunla te spebo salla dzads, innaŋ khoŋŋi khoŋgunla
molkhanbo hamago.

7Tennaboephia Yeshui yaŋskyar mols, "Ŋe khyozhaa denba denba zerrad,
ŋa ni lugre ghobo in. 8Ŋe saŋ sŋunla yoŋskhan tshaŋma ni sḳunma taŋ cagpa
inpin, innaŋ ŋe luggunni khoŋgunni zerkhangun manyans. 9Ŋa ni ghobo in, ŋa
gyudte lugre naŋkugga zhugskhangunla tharpa thobin. Ghagzhaa medpa khoŋgun

naŋkugga yoŋces taŋ philogga chen yaŋ stsakhaa gyalla thobin. 10 Ṣkunma ni ŋe
luggun sḳuces, sadces taŋ medkhan coces cigpoe phia yoŋŋanog. Innaŋ ŋa ni
tegunla gaŋpo mitshe tshimspozhig taŋcesla yoŋste in."

11 "Ŋa ni lugsdzi zaŋpobo in. Lugsdzi zaŋpoe luggunni phia khoraŋŋi sọg
taŋŋanog. 12 Lapa luggunni dagpo yaŋ lugsdzi zaŋpo man pasaŋ, shaŋku yoŋŋa
thoŋŋacig kho luggun phaŋste shorranog. Tene shaŋkui luggunla thamste lugkhyu
yan cugin. 13Kho shorte chanog ciazerna kho lapazhig innog yaŋ luggunla
cichanaŋ tsherkha medkyag."

14 "Ŋa lugsdzi zaŋpobo in. Ŋe ŋaraŋŋi luggun shessad yaŋ ŋe luggunni ŋa
shessanog, 15 kazug yabbi ŋa shessad, ŋeaŋ yab shessad. Yaŋ luggunni phia ŋe
ŋaraŋŋi sọg taŋin. 16Ŋa i lugkhyui tọa medkhanni yaŋ lug riggaŋ yod. Ŋe tegunnaŋ
khyoŋgos, tegunniaŋ ŋe skadla nyanin, tene lugkhyu cig taŋ lugsdzi cig gyurin."

17 "Ŋe yabbi ŋa camspa dzadcessi gyuntshan ni ŋe ŋaraŋŋi sọgpo chodpaa
taŋcespo in, yaŋskyar logste thobcessi phia ŋe tebo coad. 18Suzhiggaŋ ŋe sọg
ŋe kane len minyan, ŋa ŋaraŋ thadte ŋari sọgpo taŋŋad. Ŋa ibo taŋces yaŋ logste
lencessi waŋ yod ciazerna yab Konchoggi ŋa ka salla dzadte yod."

19Tezug molkhanboe zhaste Yahudape uskyoŋgunni naŋŋa khag bud. 20Khoŋ
maŋpoe zers, "Khoa rdud zhugste snyoste innog, khoa cia nyannad?" 21 Innaŋ
zhan khaciggi zers, "I speragun rdud zhugskhanzhiggi manog. Rduddi zharaa
migne thoŋcug nyannanogga? Mane nyanna manog."

Yahudapagunni Tsoo Yeshuika tadpa makhyoŋs.

10:22 ne 42
22Ghuntusla Yerushalemmi naŋŋa chodkhaŋ dụbkhanni zhag idtu coin

tuschen stsii tusla 23Yeshu chodkhaŋŋi naŋŋa Solomonni yabs zerkhannika
dụlla dzaddadpin. 24Yahudapagun khoŋŋa skorte dugs yaŋ zers, "Namtshogpa
ŋazhagun thetshomssi naŋŋa borrad. Ŋazhaa salpo shoddaŋ, khyoraŋ ldamma
dzadkhanni Mashikabo inna?"

25Yeshui lansals, "Ŋe khyozhagunla shadpin, innaŋ khyozhe denshessa midug.
Ŋe ŋaraŋŋi yabbi waŋŋi naŋŋa cokhanni halasshessi lasgunni ŋe phia spaŋpo
taŋŋanog. 26 Innaŋ khyozhagunni denshessa midug ciazerna khyozhaa ŋe lug
manog. 27Ŋe luggunni ŋe skad nyannanog yaŋ ŋe khoŋgun shessad. Khoŋgun ŋe
gyabne yoŋŋanog. 28Ŋe khoŋgunla thamedpe mitshe taŋin yaŋ khoŋgun nyalwe
naŋŋa mane miphaŋ. Suzhiggiaŋ khoŋgun ŋe lagne kogste khyer minyan. 29 I
luggun ŋe lagga stadda dzadkhanni ŋe yab tshaŋmesaŋ waŋcan zhugste in.
Suzhiggiaŋ ŋe yabbi lagne khoŋgun kogste khyer minyan. 30Ŋa taŋ yab nyisko cig
in."

31Yaŋskyar Yahudapagunni khoŋŋa rdoa gyabste sadcessi phia rdoa khurs.
32 Innaŋ Yeshui khoŋgunla mols, "Ŋe ŋaraŋŋi yabbi chogsne halasshessi ltas
maŋpo stanpin, tegunni naŋne kaboe phia ŋa rdoa gyabste sadces coad?"

DRAFT 26 December 2018 Copyright © Wycliffe



Yohanan 10–11 25
33Yahudapagunni khoŋŋa zers, "Ŋazhe khyoraŋŋi halassessi ltasgunni phia

manpa, khyoraŋ mi in innaŋ raŋdaŋraŋŋa Konchog in zerin Konchogga dadlog
zhuskhanboe phia rdoa gyabste sadin."

34Yeshui lansals, "Khyozharaŋŋi kaŧhimssi speche naŋŋa Konchoggi izug molla
dzadte midugga?, 'Ŋe zerpin, khyozhaa Konchoggun in.l' 35Kaltes Konchoggi
ka thobkhanni migunla Konchoggun molladna, (Yaŋ dampe suŋrabs mane gyur
minyancespo khyozhaa gyusinnog) 36Yabbi khoŋŋi chaglas cocesla skoa dzadte i
jigstenni naŋŋa kalla dzadkhanboe skorla ci molin? Ŋe 'Ŋa Konchoggi butsha in'
zerkhanboa, Konchoggi dadlog zhuste innog cia zerrad? 37Kaltes ŋe ŋaraŋŋi yabbi
laspo macona tene ŋeka id mashesshig. 38Kaltes ŋe tegun coste khyozhe ŋeka id
mashesnaŋ halasshessi ltasgunnikata idshes cossaŋ, kaboe yab ŋe naŋŋa yaŋ
ŋa yabbi naŋŋa inkhanbo khyozhaa gyussoŋte hago thubin." 39Khoŋgunni khoŋ
yaŋskyar zumces cos, innaŋ khoŋ khoŋgunni lagne shornyan.

40Tene Yeshu yaŋskyar Yordanni ltsaŋspoe pharka sŋunla Yohananni ŧhus
taŋskhanni nasseka logste skyods yaŋ teru zhugs. 41Mi maŋpo khoŋ yodsa yoŋste
cig taŋ cigga zers, "Yohananni halassi ltas mane mastannaŋ khoŋŋi i miboe skorla
molkhan tshaŋma ŧaŋpo innog." 42Yaŋ teru yodkhan mi maŋpoe khoŋŋika tadpa
khyoŋs.

Lazarras sontea laŋŋa dzads.

11:1 ne 16

11 1Ta Lazarras zerkhanni mizhigga zumo yoŋste yodpin. Kho, khoe ace
Miryam taŋ Martha gun Bedthani dọŋkhyerne inpin. 2Miryam tenna bumobo

innog, kaboe stiŋne Tsoo Yeshui zhabsla atir lugste khoraŋŋi sạ nyampo phis.
Khoe miŋbo Lazarrasla zumo yodpin. 3Teboephia sịŋmo nyiskoe, "Tsoole, nyeraŋŋi
camspa dzadkhanni Lazarrasla zumo sạntẹ dug" zerte Yeshua zhulon kals.

4Tsoo Yeshui tebo sannacig mols, "I zumobo kho shicugcesla manog. Ibo
Konchoggi spalli phia innog, kabo gyudte khoŋŋi sạslaŋ spal thobin." 5Yeshui
Martha, khoe nomo Miryam taŋ Lazarrasla camspa dzaddadpin. 6 Lazarrasla zumo
yodkhanni nastshul santeaŋ khoŋ maskyodda, tennaru yaŋ zhagma nyis zhugs.

7Te stiŋne khoŋŋi lobtụgsgunla mols, "Ŋadaŋ logste Yahuda chen."
8 Innaŋ lobtụgsgunni zers, "Lobbonle, zhag khaciggi sŋunla Yahudape

uskyoŋgunni nyeraŋŋa rdoa gyabste sadces cos, teneaŋ nyeraŋ teru skyoddadda?"
9Tsoo Yeshui lansals, "Nyime chutshod rcugnyispo od medkyagga? Nyime oddi

naŋŋa dụlkhangun ghaggyabste gyella manog, ciazerna jigstennika phogkhanni
oddi khoŋŋa thoŋ thubbanog. 10 Innaŋ tshanni mundịggi naŋŋa dụl zane kho
ghaggyabste gyellanog, ciazerna od medpa innog."

11Tezug molte stiŋne, Tsoo Yeshui khoŋgunla mols, "Ŋadaŋgunni dzao Lazarras
nyidla soŋte innog, innaŋ ŋa teru khoa nyidtshaddala chad."

l10:34 suŋgurri speche 82:6

12 Lobtụgsgunni Yeshua zers, "Tsoole, kaltes kho nyidla soŋte inna khoe zumo

gyallanog." 13Yeshui kho shite innog molte inpin, innaŋ khoŋŋi lobtụgsgunni kho
denbaa nyidla soŋte inkyag sam.

14Yeshui khoŋgunla salpo shadda dzads, "Lazarras shite innog, 15 innaŋ
khyozhagunni phanthogssi phia kho shi zane ŋa kho nyampo teru medpa ma
thadpo rag ciazerna tene khyozhe denba tadpa coin. Ta ŋadaŋgun kho yodsa
chen."

16Thomassi (Kaboa tshagtụggaŋ zerradpin) zhanma lobtụgsgunla zers,
"Yoŋshig, ŋadaŋgun shigosnaŋ lobbon nyampo chen."

Thamedpe mitshe Yeshune thobin.

11:17 ne 37
17Tsoo Yeshu taŋ khoŋŋi lobtụgsgun Bedthani dọŋkhyerri nyemoa lebbacig,

Lazarrassi spur spurkhaŋŋi naŋŋa borte zhag zhim soŋkhanbo Yeshua gyus skyod.
18Bedthani dọŋkhyer, Yerushalemne kilomiŧar summi thagriŋŋa yodte innog. 19Yaŋ
Yahudapa maŋpozhig Martha taŋ Miryammi miŋbo shicespoe khoŋŋa semsso
taŋcesla yoŋste yodpin. 20Marthe Yeshu skyoddug zerte tshorracig, Yeshu jallala
philogga soŋ, innaŋ Miryam khaŋpe naŋŋa dugs.

21Marthe Yeshua zers, "Tsoole, kaltes nyeraŋ ika yodpinna ŋe no mashia yoddọ.
22 Innaŋ ŋa gyusyod, nyeraŋŋi cizhig Konchogga zhunaŋ khoŋŋi salla dzaddanog."

23Yeshui khoa mols, "Khyoraŋŋi no yaŋskyar sontea laŋin."
24Marthe lantaŋs, "Ŋa gyusyodle, thame zhagga shikhangun sontea laŋŋi tusla,

khoaŋ sontea laŋin."
25Yeshui khoa mols, "Ŋa ni shikhangun sontea laŋkhan taŋ thamedpe mitshe

taŋkhanbo in. Ŋeka tadpa cokhangun shiteaŋ sontea lusin, 26 yaŋ ŋeka tadpa coste
sontea yodkhangun mane mishi. Khyoraŋŋi teboa idshes coadda?"

27Marthe zers, "Ona Tsoole, ŋe tadpa coad, nyeraŋ ldamma dzadkhanni
Mashika, Konchoggi sạs i jigstenla skyodkhanbo innog."

28Tebo zerte stiŋne kho logste soŋ, yaŋ Miryam sosoa bodte zers, "Lobbon
iru skyodte khyoraŋŋa bodda dzaddug." 29Tebo tshorracig, Miryam koag laŋs
yaŋ gyugste Yeshu yodsa soŋ. 30Yeshu taruŋ dọŋsebbi naŋŋa malebba tenna
nassaboeka zhugste yodpin, karu Martha khoŋŋa thuggala yoŋs. 31Khaŋpe naŋŋa
Miryamma semsso taŋŋa dugste yodkhangunni Miryam koag laŋste philogga chaa
thoŋpa, khoŋgunnaŋ laŋste khoe stiŋraŋne soŋ, ciazerna khoŋgunni Miryam
spurkhaŋŋa ŋuala soŋte innog sam.

32Miryam Yeshu zhugste yodsa lebbacig, Yeshu thoŋte khoŋŋi zhabssi dunla
gyelte zers, "Tsoole, kaltes nyeraŋ iru zhugste yodpinna ŋe no mashia yoddọ."

m11:17 Yahudapa khaciggi mizhig shite stiŋne khoe semsnyidpo zugspoe nyekhorla zhagma sum
tshogpala nasshes taŋ teboe stiŋne mibo logste yoŋcessi skabs mane medcespo sammadpin.
Yeshu Lazarras yodsa gorte skyodcessi tontag cigcig ni, i mitshee naŋŋa sontea laŋŋa dzadcespo
thetshoms medpa halasshessi dzadpazhig inkhanbo stancessi dodpa inpin.

33Yeshui Miryam taŋ kho nyampo yodkhanni Yahudapagun ŋua zigste snyiŋŋi

thilne thugsskyomo skyods 34 yaŋ khoŋgunla mols, "Lazarras karu borte yod?"
Khoŋgunni zers, "Tsoole, skyodte zigssaŋ."
35Yeshu shumsa dzads.
36Tene Yahudapagunni zers, "Ltossaŋ, khoŋŋi Lazarrasla tsamshig cespa coa

dzaddug."
37 Innaŋ te tọne khaciggi zers, "Khoŋŋi zharaa thoŋcugdug, ci Lazarras shicesne

skyob minyanna?"

Yeshui Lazarras sontea laŋŋa dzads.

11:38 ne 44
38Tsoo Yeshu snyiŋŋi thilne thugsskyomo skyodte spurkhaŋŋa skyods, tebo

kharrdo kabskhanni dạgphugshig yodpin. 39Yeshui mols, "Kharrdobo thamaa ril."
Shikhanboe sịŋmo marthe Yeshua zers, "Tsoole, khoe spurbo tenaŋŋa borte

zhagma zhi soŋ, tịma stsogpo yoŋste yoddọ."
40Yeshui mols, "Ŋe zerra meragga kaltes tadpa cona Konchoggi spal khyoraŋŋa

thoŋin."
41Tene khoŋgunni kharrdobo thama rils yaŋ Yeshui namkhaa zigste mols, "Kye

ŋe yab, ŋaa sanna dzadspaa ŋe nyeraŋŋa thugrjeche zhuad. 42Nyeraŋŋi tusgyun
ŋaa sanna dzadcespo ŋa gyusyod, innaŋ ŋaa khorte yodkhangunni nyeraŋŋi ŋaa
kalla dzadkhanbo tadpa coste phanthogs thobcesla, ŋe innabo zerrad."

43Tebo molte stiŋne Yeshui shednaŋ mols, "Lazarras philogga biŋte yoŋ." 44Yaŋ
shikhanni mibo biŋte yoŋs, khoe kaŋlag tshaŋma roras nyampo sịlte yaŋ goa
rasshig skonte yodpin.
Yeshui khoŋgunla mols, "Ṣilkhanbo ŧolte kho chacug."

Yeshu sadcessi dạbs cos.

11:45 ne 57
45Miryamma thugga yoŋste yodkhanni Yahudapa maŋpoe Tsoo Yeshui

dzadkhanbo thoŋte khoŋŋika tadpa cos. 46 Innaŋ khacig pharushipagunnika soŋte
Yeshui dzadkhanbo khoŋgunla shads.

47Tene lama uskyoŋgun taŋ pharushipagunni Yahudape tshogsdui thusmigun
dzomcesla bodte dạbs cos, "Ŋadaŋgunni ci coin? I miboe halasshessi ltas maŋpo
standug. 48Kaltes ŋadaŋgunni kho inna zugga phudtaŋna tshaŋme khoeka tadpa
coin. Tene Rompa magmigun yoŋste ŋadaŋŋi chodkhaŋ taŋ ŋadaŋŋi gyalkhamspo
medkhan coanog."

49Khoŋgunni tọne tenna loe lama chenmo inkhan Kayaphassi zers,
"Khyozhagunla caŋ shessa midug. 50Khyozhagunla hagogos khyozhe phia
ŋadaŋŋi gyalkhamspo storri saŋ te tonla mi cig shina migyalla?"

51Te speragun khoe raŋŋi chogsne mazerra te loe lama chenmo incespoe,
khoe Yahudape gyalkhamssi tonla Yeshu shicessi luŋstan shadte inpin. 52Yaŋ
Yahudape gyalkhams cigpo matshad, ŧhestor soŋkhanni Konchoggi migun kugste

tebo nyampo cig gyurcugcessi phiaŋ inpin. 53Tenna zhagne pharla khoŋgunni
Yeshu sadcessi thabldiŋs.

54Teboephia tenepharla Yeshu sŋoncugste Yahudapagunni tọa skyodda
madzadda, ristoŋne nyemo Ephrayim zerse dọŋkhyerla skyodte khoŋraŋŋi
lobtụgsgun nyampo zhugs.

55Yahudape pesaggi tuschen nyemo lebbacig, yul chogs tshaŋmane mi maŋpo
pesag lebbi saŋ sŋunla stsaŋre tshirgun dạndạ cocesla Yerushalemmi gyalsa yoŋs.
56Khoŋgunni Yeshu tsalladpin, yaŋ chodkhaŋŋi naŋŋa yod zane cig taŋ cigga tịs,
"Ci sammarag? Kho tuschenla iru miyoŋŋa?" 57Tenna tusla lama uskyoŋgun taŋ
pharushipagunni kaltes suzhigga Yeshu iru yodkhanbo gyuschana lon khyoŋgos
zerte ka taŋs, ciazerna khoŋgunni Yeshu zumces inpin.

Yeshui zhabssika tịzhimcanni mar lugs.

12:1 ne 11

12 1Pesaggi tuschenni saŋ zhag dụggi sŋunla Tsoo Yeshu Bedthani
dọŋkhyerla sontea laŋŋa dzadkhan Lazarrassi khaŋpa skyods. 2Teru Tsoo

Yeshui stsiwe naŋŋa goŋzanni dạldịg coste marthe zhabstog zhuadpin, Yeshu
nyampo dontaŋ donkhangunni tọa Lazarrassaŋ yodpin. 3Te tus Miryammi ma
kuspo tịzhimcanni marnag liŧar phed zamshig Yeshui zhabssika lugste khoraŋŋi sạ
nyampo phis, tene khaŋpa gaŋpo tịzhimmi gaŋ.

4 Innaŋ khoŋŋi lobtụgsgunni tọne Yuda karyodpe (Kaboe stiŋne Yeshua ŋolog
cos) Miryamma zers, 5 "I tịzhimmi marbo tsoŋste pene nyalbacangunla cia mataŋŋa
inhe? Iboa lo ciggi lacha zamshig rices dug." 6Nyalbacangunni phia tsherkha yodte
manpa khoraŋ sḳunma in pasaŋ khoe tebo zers. Lobtụgsgunni kolcessi pene
khomags, khoe lagga borkhanboe naŋne khoe sḳuadpin.

7Yeshui mols, "Kho tsherkha mastan, khoe ibo coste ŋe zugspo spurkhaŋŋa
khyercessi phia dạldịg coste in. 8Nyalbacangun tusgyun khyozhaa nyampo lusin,
innaŋ ŋa khyozhaa nyampo tusgyun milus."

9Tenna tusla Yahudape mitshogs chenmoa Yeshu teru yodkhanbo gyussoŋpa
khoŋgun yoŋs, ciazerna khoŋgunla Yeshu thugces cigpo manpa, khoŋŋi sontea
laŋŋa dzadkhanni Lazarraslaŋ stanyin yodpin. 10Tene lama uskyoŋgunni
Lazarrassaŋ sadcessi cusŋan ldiŋs 11 ciazerna Lazarrasla cuŋkhanboe Yahudapa
maŋpozhiggi lamagun phaŋste Yeshuika tadpa coadpin.

Tsoo Yeshua gyalpoe tshulla gasus zhus.

12:12 ne 19
12Stiŋmazhagpo tuschenla yoŋskhanni mitshogs chenmoe Tsoo Yeshu

Yerushalemma skyoddug zerte tshorpa, 13 khoŋgunni khasor lcaŋme yalga khurte
khoŋŋa gasus zhuala biŋte kuco taŋin zers,

"Stodpa phulshig.
'Tsoo Konchoggi waŋche naŋŋa skyodkhanbo cinlabscan.n'

n12:13 suŋgurri speche 118:25,26

Israelli gyalpo cinlabscan."
14Yeshui buŋsarzhig zigspa luŋstan dạndạ dụbcessi phia khoŋ teka zhonna dzads,
kabo ni,

15 "Yerushalempaguno majigsshig.
Ltossaŋ khyozhe gyalpo,

Buŋsarrika zhonte skyoddalap."
16Tetus lobtụgsgunla khoŋŋi dzadkhangun caŋ hamago, innaŋ Yeshua spalq

thobte stiŋne, khoŋŋika te cuŋkhan tshaŋma dampe suŋrabssi naŋŋa dịadzadte
yodkhanbo khoŋgunla hago.

17Yeshui Lazarrasla spurkhaŋne bodda dzadte shikhangunni tọne sontea laŋŋa
dzad zane, teru yodkhanni mitshogspoe te nastshulbo kanekaru khyebshuggadpin.
18Yeshui te halasshessi dzadpa dzadkhanbo tshorte mi maŋpo Yerushalemne
khoŋŋa thuggala yoŋs. 19Pharushipagunni cig taŋ cigga zers, "Ltosshiggaŋ
ŋadaŋgunni thabspo karuaŋ leb micuggog, tshaŋma khoe stiŋraŋne chala."

Tsoo Yeshui khoŋ ŧoŋshespo luŋstan dzads.

12:20 ne 36
20Ta tuschenni tus Konchogga colla yoŋkhangunni tọa Yahudapa mankhan

khaciggaŋ yodpin. 21Galillii yuljoŋs bedsidane inkhangun, Philibbika yoŋste khoa
zhuwa phuls, "Sponbole, ŋazhagunla Tsoo Yeshu jal nyinrag." 22Philib endịu
shaddala soŋ, yaŋ khoŋ nyisko soŋte Yeshua shads.

23Yeshui lansals, "Mirigssibua Konchoggi chogsne spal thobcessi tus leb tshar.
24Ŋe khyozhaa denba denba zerrad, namtshogpa ŧoe saon se naŋŋa budte shi
mishi tebo ŧo cigga lussanog, innaŋ shite stiŋne sminte teboa dạsbu maŋpo
chagssanog. 25Ŋa saŋ maŋŋa raŋŋi sọgga yasha cokhangunni denbe mitshe
skyalin, innaŋ raŋŋi sọggi saŋ maŋŋa ŋaa yasha cokhangunni khoraŋŋi sọgpo
thamedpe mitshee phia skyobin. 26Ŋaa zhabstog zhukhangun ŋe gyabne dạŋsgos,
ŋa yodsa ŋe yogpogunnaŋ dugin. Ŋaa zhabstog zhukhangunla ŋe namkhaa
zhugskhanni yabbiaŋ stsiwa dzadin."

27 "Ŋe semsla masạntẹ nags rag. Tene ci ŋe zerra, 'Kye ŋe yab, ta ŋa i rdugŋalli
tuspone skyobba dzad?' Mane mizer ciazerna ŋa inna gyuntshanboe phia yoŋste
in. 28Kye yab, nyeraŋŋi tshanla spal thob cugga dzad."
Tene namkhane suŋskadcig tshor, "Ŋe spal taŋste in, taruŋŋaŋ spal taŋin."

29Teru yodkhan mitshogs suŋskad tshorkhangunni dụgldirra rag zers, yaŋ khaciggi
zers, "Phonye khoŋŋa zhalta salte innog."

30Yeshui mols, "I suŋskadpo khyozhagunni phanthogssi phia in, ŋe phia man.
31Ta i jigstenpagunla ŧhimscadcessi tus lebste in, i jigstenni tadpa medkhangunni
waŋsụlpa shetan, philogga phiŋŋa dzadin. 32Yaŋ ŋa kenla stag zane ŋe mitshaŋme

o12:15 rissi skaddi naŋŋa i tshigspo ni "Ri Ziyonni bumoa ta majigsshig" Griiste dug.
p12:15 zakarye speche 9:9
q12:16 spal tonni Yeshu ŧoŋste sku sontea zhaŋste namkhaa khyerra dzadcespo in.

sems ŋaraŋ chogsla khyoŋin." 33Yeshui tezug molte khoŋ ŧoŋstshulbo sŋon cugga
dzads.

34Mitshogssi zers, "Ŋazhe dampe suŋrabssi naŋne ldamma dzadkhanni
Mashika tusgyun zhugsin zerte tshor. Tene nyeraŋŋi kazugga mollad, 'Mirigssibu
thonpoa staggos?' I mirigssibu su innog?"

35Yeshui mols, "Ŋe odpo khyozhagun nyampo tus nyuŋunzhiggi phia lusin.
Mundịggi khyozhagunnika waŋ misụlcessi phia te od yodyodpo tenaŋŋa dụlshig.
Mundịggi naŋŋa dụlkhangunla karu chacen caŋ gyus medkyag. 36Khyozhagun
nyampo od yoddi tusla khyozhagun te oddi tụgu gyurcessi phia te odpoeka tadpa
khyoŋgos." Tebo molte stiŋne Yeshu tekane biŋste skyods yaŋ khoŋgunne ibba
dzads.

Migunni taruŋŋaŋ tadpa macos.

12:37 ne 50
37Tsoo Yeshui halasshessi ltasgun stanteaŋ mi maŋchea khoŋŋika tadpa macos.

38 Ibo luŋstonpa yeshaye molkhanbo dạndạ dụbte in,
"Nyeraŋŋi khyudcan chaglasgun sŋoncugsteaŋ,

Tsoole, sui ŋadaŋŋi lonboa idshes cos."
39Tenna gyuntshanboe phia khoŋgunni tadpa makhyoŋs. Dampe suŋrabssi yaŋ
khagshiggika luŋstonpa yeshaye molte dug,

40 "Khoŋŋi khoŋgunni miggun zhara taŋ
Snyiŋgun skyoŋpo coa dzad pasaŋ

Khoŋgunni migne mithoŋ
Yaŋ snyiŋgunla hago mithub,

Te manne khoŋgunni gyodpa coste
Ŋe khoŋgun phancugste yoddọr."

41 Luŋstonpa yeshaye Yeshui spalbo thoŋ pasaŋ, khoŋŋi skorla tegun molte inpin.
42Tetusla mi maŋpozhiggi kaboe tọa Yahudape uskyoŋ khaciggaŋ yodpin,

Yeshui naŋŋa tadpa khyoŋs, innaŋ suaŋ mashads, ciazerna pharushipagunni
khoŋgun chostshogssi tọne phiŋs taŋŋanog samte jigssadpin. 43Khoŋgunni
Konchoggi stodpe saŋ michogssi stodpa rinchea tshorradpin.

44Tene Yeshui kuco salte mols, "Ŋa tadpa cokhangunni ŋa cigpo manpa ŋa kalla
dzadkhanboaŋ tadpa coanog. 45Yaŋ ŋa thoŋkhangunni ŋa kalla dzadkhanni yab
jalte innog. 46Ŋeka tadpa khyoŋkhangun mundịggi naŋŋa milusshessi phia ŋa
jigstenni naŋŋa oddi tshulla yoŋste in."

47Ŋe speragun nyante laglen macokhangunla ŋe skyon mikal, ciazerna ŋa
jigstenpagunla skyon kalla manpa tharpa taŋŋa yoŋste in. 48Ŋa phaŋste ŋe
speragun manyankhan tshaŋmaa ŋe zerkhan tenna speragunni thame zhagga
khoŋgunla shags cadin. 49Ŋe ŋaraŋŋi waŋŋi naŋŋa zerramed, innaŋ ŋa kalla
dzadkhan namkhaa zhugskhanni yabbi ŋa ci zerces taŋ kazuggi zercesla ka salla

r12:40 yeshaye speche 6:10

dzadte in. 50Khoŋŋi ke thamedpe mitshee naŋŋa ŧhidda dzadcespo ŋe shessad.
Tennaboephia ŋe yabbi ŋaa zercessi ka salkhanbo ŋe zerrad.

Yeshui lobtụgsgunni kaŋpa ŧhua dzads.

13:1 ne 17

13 1Pesaggi dontaŋŋi saŋ sŋunla, Tsoo Yeshua i jigstenbo phaŋste khoŋraŋŋi
yabbika skyodcessi tus lebste inkhanbo thuggyus yodpin. Khoŋŋi i jigstenni

naŋŋa khoŋraŋŋi migunla camspa dzads, ta khoŋŋi khoŋraŋŋi camspa khoŋgunla
tshad gaŋpo stanna dzads. 2Khoŋgun phitoggi dontaŋ donin yodpin, shetanni
Shimonni butsha Yuda karyodpe snyiŋŋi naŋŋa Yeshua ŋolog cocugcessi samba
skyecugs tsharte inpin.

3Yeshui yabbi citshaŋma khoŋŋi chagga stadda dzadkhan taŋ khoŋ Konchoggi
chogsne skyodkhan yaŋ Konchoggi skundunla logste skyodcespo khyenna
dzaddadpin. 4Tene khoŋ cogtse dunla zhaŋs yaŋ raŋŋi khethoggi namzaa phudda
dzadste lagphis chenmozhig khoŋraŋŋi skyedpa sịlla dzads. 5Te stiŋne khoŋŋi
cilimci naŋŋa chu lugste khoŋraŋŋi lobtụgsgunni kaŋpa ŧhuces gozug dzadte
skyedpa sịlla dzadkhanni lagphis chenmo nyampo phia dzads.

6Khoŋ Shimon Piŧarri dunla lebbacig, Piŧarri zers, "Tsoo nyeraŋŋi ŋe kaŋpa ŧhua
dzaddadda?"

7Yeshui khoa lansals, "Ŋe cokhanbo dagsa khyoraŋŋa hamigo, innaŋ stiŋne
hagoin."

8Piŧarri zers, "Man, nyeraŋŋi ŋe kaŋpa mane ŧhu madzad."
Yeshui khoa mols, "Kaltes ŋe khyoraŋŋi kaŋpa maŧhuna tene ŋe norskalli naŋŋa

khyoraŋŋa khag med."
9Shimon Piŧarri zers, "Tezug inna, tene Tsoo ŋe kaŋpa matshad, lag taŋ goaŋ

ŧhuadzad."
10Yeshui khoa lansals, "Chua zhugskhanni miboe kaŋpatsa mane ŧhugos medte

innog, khoe zugspo gaŋpo lagmo innog. Cigcig mastogs khyozhaa tshaŋma
stsaŋma in." 11Yeshua ŋolog cocescanni mibo thuggyus yod pasaŋ, 'Cigcig
mastogs khyozhaa tshaŋma stsaŋma in' mols.

12Yeshui lobtụgsgunni kaŋpa ŧhu tsharracig namzaa namste khoŋraŋŋi nasseka
zhugs, yaŋ khoŋŋi lobtụgsgunla tịa dzads, "Ŋe coskhanni tonbo khyozhaa hagoa?
13Khyozhe ŋa lobbon taŋ Tsoo zerranog, tezug zercespo ŧaŋpo innog, ciazerna
ŋa tebo innaŋ in. 14Ta ŋa khyozhagunni lobbon taŋ Tsoo ininzhig khyozhe
kaŋpa ŧhuadna, khyozhagunniaŋ cig taŋ ciggi kaŋpa ŧhugos. 15Ŋe coskhangun
khyozheaŋ cocessi phia khyozhagunla ŋe spezhig stante in. 16Ŋe khyozhaa
denba denba zerrad, yogpo sponboe saŋ chea manog, yaŋ lon khyoŋkhanbo lon
kalkhanboe saŋ chea manog. 17Ta khyozhagunla igun hagote innog. Igunnika
laglen cona cinlabs thobin."

Yeshua ŋolog cocespo khoŋŋi luŋstan sals.

13:18 ne 30
18Tsoo Yeshui mols, "Ŋe khyozhaa tshaŋme skorla zerramed, ŋe ldamskhangun

ŋa gyusyod. Innaŋ dampe suŋrabssi naŋŋa, 'Ŋa nyampo zakhanboe ŋaa ŋolog
coins' Griiskhanbo dạndạ dụbgos. 19 Igun cuŋ zane khyozhagunni ŋa ldamma
dzadkhanni Mashika inkhanbo tadpa cocessi phia ŋe ibo cuŋŋi saŋ sŋunla dagsa
khyozhagunla zerrad. 20Ŋe khyozhaa denba denba zerrad, ŋe kalkhangunla gasus
cokhangunni ŋaa gasus coste in, yaŋ ŋa gasus cokhangunni ŋa kalla dzadkhanboa
gasus zhuste innog."

21Tebo molte stiŋne Yeshui semsla masạntẹ nags thoŋ, yaŋ spaŋpo salte mols,
"Ŋe khyozhaa denba denba zerrad, khyozhe tọne cigciggi ŋaa ŋolog coin."

22Tene lobtụgsgunni cig taŋ cigga ltas, ciazerna khoŋŋi sui skorla molte in suaŋ
gyus medpin. 23Yeshui cespa dzadkhanni lobtụgspo khoŋŋi ldoeka dugste yodpin.
24Shimon Piŧarri te lobtụgspoa, sui skorla molte in Yeshua tịcesla rdaa taŋs?

25Kho Yeshui chogsla nyeste khoŋŋa tịs, "Tsoo kho su innog?"
26Yeshui lansals, "Ŋe tagi dabenni naŋŋa spagste taŋcescanbo in." Tene Yeshui

Shimon karyodpe butsha Yuda tagi spagskhanbo sals. 27Tagi khambubo zacig
shetan khoe naŋŋa zhugs. Yeshui khoa mols, "Khyoraŋŋi cocescanbo gyogspa
cos." 28 Innaŋ kharji zen yodkhan zhantshaŋmaa Yeshui khoa tezug cia molte in
caŋ hamago. 29Yuda pene khagkhurpa inpa, khaciggi Yeshui khoa tuschenni phia
ghosdomgun nyoces ya nyalbacan gunla pene taŋcessi phia molte indọ sam.
30Yude tagi khambubo zoste kho philogga biŋte soŋ, te zane tshan soŋte yodpin.

Piŧarri misheszun taŋces Yeshui luŋstan dzads.

13:31 ne 38
31Yuda soŋ tsharracig Tsoo Yeshui mols, "Ta mirigssibua spal thobin, yaŋ kho

gyudte Konchogga spal thobin. 32Kaltes khoe zhaste Konchogga spal thobbadna,
Konchoggi khoŋraŋŋi naŋŋa sạslaŋ spal gyogspa salla dzadin. 33Ŋe tụgugun,
khyozhagun nyampo ŋa taruŋ tus nyuŋunzhig lusin. Khyozhe ŋa tsalin, kazug
ŋe Yahudape uskyoŋgunla zerpin dagsa khyozhagunlaŋ zerrad, karu ŋa chad
khyozhagun teru yoŋ minyan. 34Ŋe khyozhagunla kagya somazhig taŋŋad, cig taŋ
cigga camspa cos. Ŋe khyozhaa camspa coa tsogsla, khyozhagunniaŋ cig taŋ
cigga camspa cogos. 35Teboe mitshaŋmala khyozhagun ŋe lobtụgs inkhanbo
shesin, kaltes khyozhe cig taŋ cigga camspa cona."

36Shimon Piŧarri Yeshua zers, "Tsoo nyeraŋ karu skyodces in?"
Yeshui lansals, "Ŋa chasaa dagsa khyoraŋ yoŋ minyan, innaŋ stiŋne khyoraŋ

ŋaa dạŋste yoŋin."
37Piŧarri tịs, "Kye Tsoo ŋa nyeraŋ nyampo dagsa cia yoŋ minyan. Nyeraŋŋi phia

ŋe sọg taŋin."

s13:18 suŋgurri speche 41:9

38Yeshui lansals, "Khyoraŋŋi ŋe tonla raŋŋi sọgpo taŋinna? Ŋe khyoraŋŋa denba

denba zerrad, capoe caskad taŋŋi saŋ sŋunla, khyoraŋŋi ŋaa lan sum misheszun
taŋin."

Yeshui khoŋraŋŋi lobtụgsgunla semsso sals.

14:1 ne 4

14 1Tsoo Yeshui khoŋraŋŋi lobtụgsgunla mols, "Khyozhagunni semsla nags
mastan. Konchoggika idshes cos yaŋ ŋekaŋ idshes cos. 2Ŋe yabbi khaŋpe

naŋŋa nassa maŋpo yod. Kaltes medpinna ŋe cia zerin ŋa khyozhagunni phia teru
nassa dạldịg coa chad. 3Kaltes ŋa soŋte nassa dạldịg cona, ŋa logste yoŋste
khyozhagun ŋaraŋ nyampo ŧhidte khyerin, tene ŋa yodsa khyozhagunnaŋ dugin.
4Khyozhagunla ŋa chacessi nasse lambo gyusyod."

Yabbika chacessi lambo Yeshu in.

14:5 ne 14
5Thomassi Tsoo Yeshua zers, "Tsoo, ŋazhaa nyeraŋ karu skyodda dzadcespo

gyusmed, tene ŋazhaa kazuggi te lambo shesin."
6Yeshui mols, "Ŋa ni lambo, denbabo taŋ tshebo in, ŋa cigpo gyudte mane

suzhiggaŋ yabbi skundunla mileb. 7Kaltes khyozhagunni ŋa su inkhanbo tantan
sheste inpinna, khyozhagunni ŋe yabbaŋ sheste yoddọ. Tanepharla khyozhe khoŋ
sheste yaŋ jalte innog."

8Philibbi zers, "Tsoo ŋazhaa yab Konchog jalcugga dzaddaŋ, yaŋ tebo ŋazhe
phia tsam thadthad in.

9Yeshui Philibba mols, "Ŋa khyozhaa nyampo izam tus maŋpo dugsteaŋ
khyoraŋŋa taruŋŋaŋ ŋa mashessa? Ŋa thoŋkhangunni yabbaŋ jalte in. Tene
khyoraŋŋi kazugga zerrad 'Ŋazhaa yab jalcug' zerte? 10Khyoraŋŋa ŋa yabbi naŋŋa
yaŋ yab ŋe naŋŋa yodkhanbo denshessa meragga? Ŋe ci sperazhig khyozhagunla
zerrad tegun ŋe chogsne manpa ŋe yabbi chogsne in, khoŋ ŋe naŋŋa zhugste
khoŋraŋŋi chaglas dzaddad. 11Ŋe ŋa yabbi naŋŋa yaŋ yab ŋe naŋŋa in zerkhanboa
denshesshig. Iboa den mashesnaŋ ŋe skorla spaŋpo taŋkhanni dzadpagun thoŋte
denshesshig. 12Ŋe khyozhaa denba denba zerrad, ŋeka tadpa cokhangunni ŋe
cokhanni lasgun tsogs coin, matshad tesaŋ ŧagga lasgun coin, ciazerna ŋa ni
yabbika chad. 13 Ṣassi yabba spal khyoŋcessi phia khyozhagunni cizhig ŋe miŋŋi
naŋŋa zhuwa phulnaŋ ŋe khyozhaa taŋin. 14Khyozhe cizhiggi phia ŋe miŋŋi naŋŋa
ŋaa zhuwa phulnaŋ, ŋe tebo coin."

Yeshui dampe thugnyid salcessi zhalchad.

14:15 ne 31
15Tsoo Yeshui mols, "Kaltes khyozhe ŋa camspa coadna khyozhe ŋe ka

taŋkhangun sụŋin, 16 ŋe yabba zhuwa phulin yaŋ khoŋŋi khyozhagunla zhan rogs
dzadkhanzhig salla dzadin, khoŋ tusgyun khyozhaa nyampo zhugsin. 17Khoŋ
ni migun ŧaŋpoe chogsla ŧhidkhan dampe thugnyidbo in. Jigstenpagunni khoŋŋi

naŋŋa tadpa mico ciazerna khoŋgunni khoŋ thoŋŋa manog yaŋ shessaŋ manog.
Innaŋ khyozhe khoŋ shessanog ciazerna khoŋ khyozhe naŋŋa naste khyozhaa
nyampo zhugssanog. 18Ŋe khyozhaa, totse tsogsla miphaŋ, ŋa khyozhagun
yodsa yoŋin. 19Tsapigshigne jigstenpagunni ŋa mithoŋ, innaŋ khyozhe ŋa thoŋin.
Ŋa sontea incespoe khyozhagunnaŋ sontea lusin. 20Ŋa sontea laŋŋi zhagga, ŋa
yabbi naŋŋa yaŋ khyozhagun ŋe naŋŋa yaŋ ŋa khyozhe naŋŋa inkhanbo khyozhe
hagoin. 21Ŋe kagun nyante sụŋkhangun ni ŋaa camspa cokhangun innog. Ŋaa
cespa cokhangunla ŋe yabbiaŋ cespa coa dzadin, yaŋ ŋeaŋ khoŋgunla camspa
coste, ŋaraŋ khoŋgunla sŋoncugin."

22Tene yude (Karyodpa mankhanboe) zers, "Kye Tsoo, nyeraŋ ŋazhagunla
sŋoncugces yaŋ jigstenpagunla sŋon micugcespo ciphia in?"

23Yeshui lansals, "Ŋa camspa cokhangunni ŋe labzhagunnika laglen coin.
Ŋe yabbi khoŋgunla camspa dzadin yaŋ ŋazhaa nyisko khoŋgunnika yoŋste
khoŋgun nyampo dugin. 24Ŋa camspa macokhangunni ŋe labzhagun sụŋŋa
manog. Khyozhe tshorkhanni i lonbo ŋaraŋŋi man, ŋa kalla dzadkhanni ŋe yabbi
chogsne in. 25Ŋa khyozhagun nyampo yod zane ŋe i tshaŋma zerte in. 26 Innaŋ
yabbi ŋe tshabsla rogs dzadkhan, dampe thugnyid khyozhaa kalla dzadin. Khoŋŋi
khyozhagunla citshaŋma labba dzadte ŋe shadkhan tshaŋma khyozhagunla idtu
skulin. 27Zhide, ŋe khyozhaa nyampo borrad, ŋe zhidebo khyozhaa taŋŋad, ŋe
zhidebo jigstenpe zhide tsogs man. Khyozhagunni semsla nags mastan yaŋ jigs
majigs. 28Ŋa chad yaŋ khyozheka logste yoŋin ŋe zerkhanbo khyozhe tshorte
innog. Kaltes khyozhe ŋa camspa coadna ŋa yabbika chacesla khyozhaa thadpo
yoddọ, ciazerna yab ŋe saŋ ŧagga in. 29Tegun cuŋŋacig khyozhe ŋeka tadpa
khyoŋcessi phia i tshaŋma cuŋŋi saŋ sŋunla ŋe khyozhagunla shadte in. 30Ŋaa
khyozhagunla spera taŋcessi tus maŋpozhig med, ciazerna i jigstenni waŋsụlpabo
yoŋdug, khoa ŋeka caŋ waŋ med. 31 Innaŋ ŋe yabba camspa taŋ khoŋŋi ŋa ka
salla dzadkhangun dạndạ cocespo jigstenpagunla gyus yoŋgos. Ta loŋs ŋadaŋgun
ikane chen."

Rgunni lcaŋma taŋ yalga.

15:1 ne 17

15 1Tsoo Yeshui mols, "Ŋa ni rgunni lcaŋma denba yaŋ ŋe yab tshaskhanbo
in. 2 Ḍasbu machagskhanni yalgagun ŋe kane cadte phaŋŋa dzaddug, yaŋ

dạsbu chagskhanni yalgagunla maŋŋa chagsshessi phia gorra dzaddug. 3Ŋe
khyozhaa shadkhanni labzhagunni khyozhagun stsaŋma co tsharte in. 4Ŋe naŋŋa
dugshig yaŋ ŋa khyozhe naŋŋa dugin. Yalga cigpoa dạsbu chags nyanna manog,
tebo rgunni lcaŋme naŋŋa naste lusgos. Tenna tsogsla kaltes khyozhaa ŋe naŋŋa
madugna khyozhagunnaŋ dạsbu michags.

5Ŋa ni rgunni lcaŋma yaŋ khyozhaa ŋe yalgagun in. Ŋe naŋŋa naskhan yaŋ ŋa
khoŋgunni naŋŋa naskhangunla dạsbu maŋpo chagsin, ŋane bete khyozhagunla
caŋ co minyan. 6Ŋe naŋŋa madugkhangun, skamskhanni yalga thagriŋŋa
phaŋskhan tsogs in, tegun lduste me naŋŋa phaŋste sạgin. 7Kaltes khyozhaa ŋe

naŋŋa naste ŋe labzhagun khyozhe semssi naŋŋa lusna, khyozhe dodpa coste
cizhig toŋ zernaŋ khyozhaa salin. 8Khyozhaa dạsbu maŋpo chagste ŋe denbe
lobtụgs inkhanbo stannacig ŋe yabba spal thobin.

9Yabbi ŋa camspa dzadda tsogsla ŋe khyozhaa camspa coad. Ŋe camspe
naŋŋa naste dugshig. 10Kaltes khyozhe ŋe kagunla khanyanna khyozhagun ŋe
camspe naŋŋa lusin kazug ŋe ŋaraŋŋi yabbi kagunla khanyante khoŋŋi camspe
naŋŋa luste in. 11Ŋe thadpo khyozhe naŋŋa lusshes yaŋ khyozhagunla thadpo
gaŋpo thobcessi phia ŋe i speragun khyozhaa zerte in. 12Ŋe ka ni ibo in, ŋe
khyozhagunla camspa cokhan tsogs khyozhe cig taŋ cigga camspa coshig.
13Dzaogunni phia khoraŋŋi sọgpo taŋcessi saŋ chea yashashig med. 14Ŋe ka
taŋkhangun cona khyozhaa ŋe dzao in. 15Tanepharla ŋe khyozhaa yogpo mizer
ciazerna yogpoa sponboe lassi skorla gyus yoŋŋa manog. Innaŋ khyozhagunla ŋe
dzao zerrad ciazerna yabne tshorkhan tshaŋma ŋe khyozhaa shadte in. 16Khyozhe
ŋa ldamste man, ŋe khyozhagun ldamste in. Khyozhagun soŋte tusgyun lusshessi
dạsbu smincugcesla ŋe skoste in. Tene ŋe miŋŋi naŋŋa khyozhe ŋe yabba cizhig
zhunaŋ salla dzadin. 17Ŋe khyozhaa i kabo taŋŋad, cig taŋ cigga camspa cos."

Jigstenpagunni Yeshui lobtụgsgunla naphrad cos.

15:18 ne 16:4
18Tsoo Yeshui mols, "Kaltes jigstenpagunni khyozhaa naphrad cona idtu cos,

khoŋgunni naphrad cokhan taŋpobo ŋa inpin. 19Kaltes khyozhaa jigstenpe inpinna,
khoŋŋi khyozhaa khoraŋgunni tụgu tsogsla cespa coste yoddọ. Innaŋ ta khyozhaa
jigstenpe khagshig manog. Ŋe jigstenpe tọne khyozhagun ldams pasaŋ, khoŋgunni
khyozhaa naphrad coanog. 20Ŋe khyozhaa i spera zerkhanbo idtua borshig,
'Yogpo sponboe saŋ chea manog' kaltes khoŋgunni ŋa nagsbardo stante inna tene
khoŋgunni khyozhaŋ nagsbardo stanin. Kaltes khoŋgunni ŋe labzhagunnika laglen
cospinna tene khyozhe labzhagunnikaŋ laglen coin. 21Khyozhaa ŋe incespoe
khoŋgunni khyozhaa tezug coin, ciazerna khoŋgunni ŋa kalla dzadkhanbo shessa
manog. 22Kaltes ŋa yoŋste khoŋgunla ŋe yabbi lonbo mashadpinna khoŋgun
khoŋraŋgunni sdigpe phia noŋscan mandọ. Innaŋ ta khoŋgunni khoraŋŋi sdigpe
phia caŋ skyon co minyan. 23Ŋaa naphrad cokhangunni ŋe yabbaŋ naphrad
coanog. 24Kaltes ŋe khoŋgunni tọa zhan suiŋ macoskhanni te halasshessi
ltasgun mastanpinna, khoŋgun khoŋraŋgunni sdigpe phia noŋscan mandọ. Innaŋ
khoŋgunni tegun thoŋteaŋ ŋa taŋ ŋe yab nyiskoa naphrad cos. 25Khoŋgunni
kaŧhimssi naŋŋa, 'Khoŋgunni ŋaa tontag medpa naphrad cost' Griiste yodkhanbo
dạndạ dụbdug.

26 Innaŋ ŋe rogs dzadkhanbo khyozhagunla kalin. Khoŋ ni migun ŧaŋpoe chogsla
ŧhidkhan dampe thugnyid in. Khoŋ yab Konchoggi chogsne skyodte ŋe skorla
spaŋpo salin. 27Khyozhagunniaŋ ŋe skorla spaŋpo taŋgos, ciazerna khyozhagun
gomane pharla ŋa nyampo yodte innog.

t15:25 suŋgurri speche 35:19; 69:4

16 1Yeshui mols, "Khyozhagunni ŋeka tadpa yodkhanbo phaŋ miphaŋcesla
ŋe i spera tshaŋma khyozhagunla shadte in. 2Khoŋgunni khyozhaa

chostshogssi tọne phiŋs taŋin. Tezug tussaŋ lebin, khyozhaa sadkhangunni
samin khoŋgunni Konchogga zhabstog zhuste in. 3Khoŋgunni tetsogssi lasgun
coin ciazerna khoŋgunni yab mashes ya ŋaŋ. 4Tetuspo lebbacig, ŋe sŋunla
spaŋpudkhanbo khyozhagunla idtu yoŋcessi phia ŋe igun khyozhaa shadte in.
Sŋunla ŋe khyozhagunla i tshaŋma mashadpin ciazerna ŋa khyozhagun nyampo
yodpin."

Dampe thugnyiddi chaglas.

16:5 ne 15
5Tsoo Yeshui mols, "Ta ŋa, ŋaa kalla dzadkhanni yabbi skundunla logste chad,

innaŋ khyozhe tọne suzhiggiaŋ ŋa 'Karu chad' zerte tịa midug, 6 ciazerna ŋe i
tshaŋma shadpa khyozhaa tsherkhe gaŋste yodte innog. 7 Innaŋ ŋe khyozhaa
denba denba zerrad, ŋa ikane chacespo khyozhe phia phanthogscan in,
ciazerna namtshogpa ŋa michaa te rogs dzadkhanbo khyozheka miskyod, innaŋ
kaltes ŋa chana ŋe khoŋ khyozheka kalin. 8Khoŋ skyoddacig, khoŋŋi sdigpa,
ŧaŋpo taŋ Konchoggi ŧhimscad gunni skorla jigstenpagunni samtshul norte
inkhanbo stanna dzadin. 9Sdigpa ni khoŋgunni ŋeka tadpa miŋnaŋ micocespo in.
10Ŧaŋpo ni ŋa in ciazerna ŋa ŋaraŋŋi yabbika logste chad yaŋ khyozhagunni ŋa
mithoŋ. 11Konchoggi ŧhimscadbo ni yoŋin ciazerna Konchoggi jigstenpagunnika
waŋsụlkhan shetanla ŧhimscadda dzad tsharte in."

12 "Taruŋ ŋa shadgyu ma maŋpo yod, innaŋ khyozhagunla dagsa lcidpo khur
thubces midug. 13Migun ŧaŋpoe chogsla ŧhidkhan dampe thugnyid skyoddacig,
khyozhagunla Konchoggi denbe lamstanna dzaddanog. Khoŋŋi khoŋraŋŋi chogsne
mamolla yabne tshorkhan cigpo mollanog, yaŋ khyozhagunla yoŋcescanni tussi
skorla shadda dzadin. 14Khoŋŋi ŋaa spal khyoŋin ciazerna ŋe zerkhangun
khyozhagunla shadda dzadin. 15Yabbi inkhan tshaŋma ŋe in. Tennaboephia ŋe
zerrad dampe thugnyiddi ŋe khane tshorkhan tshaŋma khyozhagunla shadda
dzaddanog.

Lobtụgsgunni tsherkha thadpoa gyur.

16:16 ne 33
16Tsoo Yeshui mols, "Tsapigshiggi stiŋne khyozhe ŋa mithoŋ yaŋ tsapigshig

stiŋne khyozhe ŋa yaŋskyar thoŋin."
17Khoŋŋi lobtụgs khaciggi khoŋraŋ cig taŋ cigga tịs, "Khoŋŋi 'Tsapigshiggi

stiŋne khyozhe ŋa mithoŋ yaŋ tsapigshig stiŋne khyozhe ŋa yaŋskyar thoŋin' yaŋ
'Ciazerna ŋa yabbika chad' molkhangunni tonbo ci innog?" 18Khoŋgunni cig taŋ
cigga tịin dugs, "'Tsapigshiggi' tontagpo ci innog? Khoŋŋi molkhanbo ŋadaŋgunni
hagoa merag."

19Yeshui khoŋgunni teboe skorla khoŋŋa tịnyin yodkhanbo khyenpa, khoŋŋi
lobtụgsgunla mols, "Khyozhagunni ŋe, 'Tsapigshiggi stiŋne khyozhe ŋa mithoŋ yaŋ

tsapigshig stiŋne khyozhe ŋa yaŋskyar thoŋin' zerkhanni tonbo cig taŋ cigga tịada?
20Ŋe khyozhaa denba denba zerrad, jigstenpagunni gamo co zane khyozhaa ŋuin,
rdugpo coin. Khyozhagunni rdugpo coin innaŋ khyozhe rdugpo thadpoe naŋŋa
gyurin. 21Bumozhigga tụgu jor zane zumo sạntẹ yoŋŋanog ciazerna khoe tuspo
lebste innog, innaŋ tụgu jor tsharracig, khoa zumobo rjedin ciazerna jigstenni
naŋŋa tụgu skyeskhanboeka kho thadpo chanog. 22Tenna tsogsla, dagsa khyozhe
rdugpo coin, innaŋ ŋa khyozhaa yaŋskyar thugs pasaŋ khyozhagunla thadpo
yoŋin. Khyozhe kane te gamobo suiŋ kogste khyer minyan. 23Tetusla khyozhe, ŋa
caŋ tịcessi ghosdom miyoŋ. Ŋe khyozhaa denba denba zerrad, ŋe miŋŋi naŋŋa
khyozhe ŋe yabba cizhig zhunaŋ salla dzadin. 24Khyozhe dagsa tshagpa ŋe miŋŋi
naŋŋa ŋe yabba cizhiggi phiaŋ mazhus. Zhuna khyozhagunla thobte thadpoe
gaŋin."

25 "Dagsa ŋe igun spe gyudte shadte in, tuspo lebin, nam ŋe ŋaraŋŋi yabbi
skorla khyozhagunla spe manpa salpo spera gyudte shadin. 26Te zhagga khyozhe
ŋe miŋŋi naŋŋa zhuwa phulin. Ŋe khyozhagunni tshabsla yabba zhuwa phulin
zerte man, 27 ciazerna khyozhagunni ŋaa camspa coces yaŋ ŋa yabbi chogsne
yoŋkhanboa tadpa yodcespoe yab khoŋraŋŋi khyozhagunla camspa dzaddug.
28Ŋa yabbi chogsne jigstenni naŋŋa yoŋste in, ta ŋa jigsten borte yabbi skundunla
logste chad."

29Tene Yeshui lobtụgsgunni zers, "Ta nyeraŋŋi ŋazhagunla spe gyudte mamolla,
zhalta salpo salpo molla dzaddug. 30Ta ŋazhagunla hago, nyeraŋŋi citshaŋma
khyennanog, nyeraŋŋa suzhiggiaŋ tịwa cocessi ghosdom midug, ciazerna ŋazhe
tịin samkhangun nyeraŋŋi sŋunla khyenna dzaddug. Teboe zhaste nyeraŋ
Konchoggi chogsne skyodte inkhanboa ŋazhe tadpa coad."

31Yeshui khoŋgunla mols, "Khyozhagunni denba idshes coadda? 32 Innaŋ tuspo
lebin yaŋ leb tsharte in nam khyozhaa yante ŋa cigpo phaŋste raŋraŋŋi khaŋpaa
shorin. Teneaŋ ŋa cigpo man ciazerna ŋe yab ŋa nyampo zhugste yod.

33Ŋaa nyampo dẹl yodcespoe, khyozhagunla zhide thobcesla ŋe i speragun
zerte in. I jigstenni naŋŋa khyozhagunla rdugŋal thoŋin, innaŋ spospa borshig,
jigstenni waŋsụlpagunnika ŋaa gyal thobte in."

Yeshui khoŋraŋŋi phia moslam zhus.

17:1 ne 5

17 1Tegun mol tsharracig, Tsoo Yeshui namkhaa zigste moslam zhus, "Kye
yable, ta tus lebtshar, nyeraŋŋi sạssi nyeraŋŋa spal taŋcessi phia nyeraŋŋi

sạsla spal salla dzad. 2Ŋaa salla dzadkhan tshaŋmaa thamedpe mitshe taŋcesla
nyeraŋŋi ŋaa mitshaŋmeka waŋcha salte in. 3Thamedpe mitshe ni, nyeraŋ denbe
Konchog cigpo taŋ nyeraŋŋi kalla dzadkhanni Yeshu Mashikaa sheshespo innog.
4Nyeraŋŋi ŋa stadda dzadkhanni lasgun dụbcugste, jigstennika ŋe nyeraŋŋa spal
khyoŋste in. 5Ta kye yable, ŋa nyeraŋŋi skundunla spal salla dzad, kaspalbo ŋaa
jigsten chagssi saŋ sŋunla nyeraŋ nyampo yodpin."

Yeshui khoŋraŋŋi lobtụgsgunni phia moslam zhus.

17:6 ne 19
6Tsoo Yeshui taruŋŋaŋ moslam zhuin mols, "Jigstenpagunni tọne nyeraŋŋi

ldamma dzadte ŋa salkhangunla ŋe nyeraŋ sŋoncugspin. Khoŋgun nyeraŋŋi inpin;
nyeraŋŋi khoŋgun ŋa salte in, yaŋ khoŋgunni nyeraŋŋi ka khanyante innog. 7Ta
nyeraŋŋi ŋaa salkhan tshaŋma nyeraŋŋi chogsne inkhanbo khoŋgunla hagote
innog. 8Ciazerna nyeraŋŋi ŋa salkhanni kagun ŋe khoŋgunla taŋspin. Khoŋgunni
thadpo nyampo lente ŋa nyeraŋŋi chogsne yoŋste inkhanbo khoŋgunla tantan
hago, yaŋ khoŋgunni ŋa nyeraŋŋi kalla dzadkhanboa idshes."

9 "Ŋe khoŋgunni phia moslam zhuad, ŋe jigstenpagun manpa nyeraŋŋi ŋa salla
dzadkhangunni phia moslam zhuad, ciazerna khoŋgun nyeraŋŋi innog. 10Ŋe
inkhan tshaŋma nyeraŋŋi in yaŋ nyeraŋŋi inkhangun ŋe in. Ŋaa khoŋgun gyudte
spal thobste in. 11Ŋa i jigstenni naŋŋa maŋpozhig milus, khoŋgun taruŋ jigstenni
naŋŋa lusin, ŋa nyeraŋŋika yoŋŋad. Kye yab dampale, kazug ŋadaŋ nyisko cig
in tenna tsogsla khoŋgunnaŋ cigdịl lusshessi phia nyeraŋŋi ŋaa salla dzadkhanni
waŋche naŋŋa khoŋgun skyobste borra dzad. 12Ŋa khoŋgun nyampo yod zane,
ŋe khoŋgun nyeraŋŋi salla dzadkhanni waŋcha gyudte skyobste borpin. Dampe
suŋrabssi naŋŋa dịa dzadkhanbo dụbcesla, khoŋgunni tọne nyalwe naŋŋa lebces
skalte yodkhan cigcig mastogs, suzhiggaŋ mastor."

13 "Ŋa nyeraŋŋika yoŋŋad, innaŋ ŋa i jigstenni naŋŋa yod zane khoŋgunla ŋe
thadpo gaŋpo thobcessi phia, ŋe igun zerpin. 14Ŋe khoŋgunla nyeraŋŋi ka taŋspin,
yaŋ jigstenpagunni khoŋgunla naphrad cos, ciazerna ŋa jigstenne mankhan
tsogsla ŋe lobtụgsgunnaŋ jigstenne man. 15Ŋe moslam zhucespo ni, nyeraŋŋa
khoŋgun i jigstenne khyercessi phia manpa, khoŋgun shetanne skyobste borra
dzadcessi phia in. 16Ŋa jigstenne mankhan tsogsla ŋe lobtụgsgunnaŋ jigstenne
man. 17Nyeraŋŋi ka denba innog tenna denbabo nyampo khoŋgun stsaŋma coa
dzad. 18Nyeraŋŋi ŋa i jigstenni naŋŋa kalla dzadkhan tsogsla ŋeaŋ khoŋgun
jigstenni naŋŋa kallad. 19Nyeraŋŋi denba nyampo khoŋgun dampa cocessi phia ŋe
ŋaraŋ khoŋgunni tonla dampa chodpe tshulla phullad."

Tadpa cocescangunni phia Yeshui moslam zhus.

17:20 ne 26
20 "Ŋe moslam khoŋgun cigpo manpa, khoŋgunni lon gyudte ŋeka tadpa

khyoŋcescangunni phiaŋ in. 21Ŋe khoŋ tshaŋma cig gyurcessi phia moslam
phullad. Kye yab, kazug ŋa nyeraŋŋi naŋŋa yaŋ nyeraŋ ŋe naŋŋa zhugste
in, nyeraŋŋi ŋa kalla dzadkhanboeka jigstenpagunni tadpa khyoŋcessi phia,
khoŋgunnaŋ ŋadaŋ nyiskoe naŋŋa dug cugga dzad."

22 "Ŋadaŋ nyisko cig inna tsogsla khoŋgun cig gyurcessi phia ŋe nyeraŋŋi ŋaa
salkhanni spalbo khoŋgunla taŋspin. 23Ŋa khoŋgunni naŋŋa yaŋ nyeraŋ ŋe
naŋŋa yod. Nyeraŋŋi ŋa kalla dzadkhan taŋ nyeraŋŋi ŋaa camspa dzadkhan
tsogs tadpacangunlaŋ camspa dzadces, jigstenpagunla hagocessi phia khoŋgun

cisathogne cigdịl gyur cugga dzad. 24Kye yable, nyeraŋŋi ŋa salkhangun ŋa chase
nassa ŋaa nyampo yoŋ cugga dzadcesla ŋe dodpa coad. Tene khoŋgunni nyeraŋŋi
ŋa salla dzadkhanni spalbo thoŋ thubin, ciazhuna nyeraŋŋi jigsten chagssi saŋ
sŋunla ŋa camspa dzaddadpin.

25Ŧaŋpo yable, jigstenpagunni nyeraŋ mashesnaŋ, ŋe nyeraŋ shessad, yaŋ ŋe
lobtụgsgunni nyeraŋŋi ŋa kalla dzadkhanbo shessanog. 26Ŋe khoŋgunla nyeraŋ
sŋoncugspin, taruŋŋaŋ sŋoncugin in. Tene nyeraŋŋi ŋe phia camspa yodkhanbo
khoŋgunni naŋŋa yaŋ ŋaŋ khoŋgunni naŋŋa lusin."

Yeshu zums.

18:1 ne 11

18 1Moslam zhu tsharracig, Tsoo Yeshu, khoŋraŋŋi lobtụgsgun nyampo
te nassane biŋte Kidronni luŋpe aŋo chogsla yodkhanni oliwwi tshassi

naŋŋa skyods. 2Khoŋŋa ŋolog cokhanni Yuda te nassabo gyusyodpin, ciazerna
Yeshu lan maŋpo khoŋraŋŋi lobtụgsgun nyampo teru skyodda dzaddadpin. 3Tene
Yuda pharushipagun taŋ lama uskyoŋgunni kalkhanni Rompe magmi sdezhig
taŋ chodkhaŋ sụŋkhan gun ŧhidte tshassi naŋŋa leb. Khoŋgunni pambar, lalŧen
taŋ tshoncha khurte yodpin. 4Yeshua khoŋŋika cuŋces tshaŋma gyalla coste
khyennadpin, tennaboephia khoŋ philogga skyodte khoŋgunla tịa dzads, "Khyozhe
su tsallad?"

5Khoŋgunni lantaŋs, "Natsaredpa Yeshu."
Yeshui khoŋgunla mols, "Ŋa in."
(Khoŋŋa ŋolog cokhanni Yudaŋ khoŋgun nyampo yodpin) 6Yeshui, "Ŋa in"

mollacig, khoŋgun gyablogga soŋ yaŋ seka gyel. 7Yeshui yaŋ ldabste mols,
"Khyozhe su tsallad?"
Khoŋgunni zers, "Natsaredpa Yeshu."
8Yeshui mols, "Ŋe khyozhaa zerpin 'Kho ŋa in', kaltes khyozhe ŋa tsalladna ŋe

lobtụgsgun chacug." 9Tebo ni khoŋŋi "Nyeraŋŋi ŋa salkhanni tọne ciggaŋ mastor"
molkhanbo dạndạ dụbcespo inpin.

10Shimon Piŧarri khoe lagga yodkhanni rai phiŋste lama chenmoe yogpoa
gyabste khoe namcog yaspa cadtaŋs (Te yogpoe miŋbo Malkhus inpin). 11Yeshui
Piŧarla ka salte mols, "Raibo shubssi naŋŋa gyoŋ. Ci yabbi ŋaa salkhanni rdugŋalli
donskyogpo ŋe mithuŋŋa?"

Yeshu lama chenmoeka khyers.

18:12 ne 14
12Tene Rompe magmi, khoŋgunni magspon taŋ chodkhaŋ sụŋkhangunni Tsoo

Yeshu zums yaŋ khoŋŋi chag ldamste 13Annas yodsa khyers, kho Kayaphassi
name aba inpin, yaŋ Kayaphas te loe lama chenmo inpin. 14 (Inna Kayaphassi
Yahudape uskyoŋgunla khadaa taŋste migunni tonla mi cig shina gyal zerte inpin).

Piŧarri Yeshu misheszun taŋs.

18:15 ne 18
15Shimon Piŧar taŋ zhan lobtụgs cig Yeshui gyabgyabne soŋ, zhan lobtụgspo

lama chenmoe ŋosheskhan inpa kho Tsoo Yeshu nyampo lama chenmoe phodạŋŋi
gyaŋskorri naŋŋa yoŋcugs. 16 Innaŋ Piŧar gyasghoe philogga lus. Lama chenmoe
ŋosheskhanni lobtụgspo logste yoŋs yaŋ gho sụŋmaboa spera taŋste Piŧar
naŋkugga ŧhidte khyers. 17Te gho sụŋkhanni bumoboe Piŧarla tịs, "Khyoraŋŋaŋ
khoŋŋi lobtụgs cig manna?"
Piŧarri zers, "Ŋa man."
18 Ḍaŋmo yodcespoe, teru yodkhanni yogpogun taŋ sụŋkhangunni me taŋste

tshaŋma kyirkhorte mea sọadpin, khoŋgunni tọa Piŧarriaŋ me sọadpin.

Lama chenmoe Yeshua tịwa tịs.

18:19 ne 24
19Te zane lama chenmoeu, Tsoo Yeshua khoŋŋi lobtụgs taŋ labzha gunni skorla

tịs.
20Yeshui lansals, "Ŋe va mavaa mitshaŋme dunla shadpin, ŋe Yahudapa

tshaŋma dzomsse dukhaŋgun taŋ chodkhaŋŋi naŋŋa tusgyun labzha taŋŋadpin.
Ŋe saŋwe naŋŋa cizhiggaŋ mazerpin. 21Nyeraŋŋi ŋa cia tịad. Ŋe labzha
tshorkhangunla tịs, ŋe zerkhangun khoŋgunla tantan gyusinnog."

22Yeshui tebo mollacig, chodkhaŋ sụŋkhangunni tọne Yeshui dunla dugste
yodkhan ciggi khoŋŋa dạmlcags taŋste zers, "Lama chenmoa itsogsla
lantaŋŋanogga?"

23Yeshui khoa mols, "Kaltes ŋe stsogpozhig zerte inna tebo stante toŋ. Innaŋ
denba zerte inna tonmedla ŋa cia rduŋŋad." 24Tene Annassi chag damdamspoeka
Yeshu lama chenmo Kayaphassika kals.

Piŧarri yaŋskyar Yeshu ŋo misheszun taŋs.

18:25 ne 27
25Shimon Piŧar mea sọin yod zane cigciggi khoŋŋa tịs, "Khyoraŋŋaŋ khoŋŋi

lobtụgsgunni tọne cig manna?"
Piŧarri zun taŋste zers, "Ŋa man."
26 Lama chenmoe yogpogunni tọne cig Piŧarri rai nyampo namcog cadkhanni

miboe nyen inpin, khoe Piŧarla zers, "Ŋe khyoraŋ kho nyampo tshassi naŋŋa thoŋte
manpinna?" 27Piŧarri yaŋ lancig misheszun taŋs, tennamalla capoe caskad taŋs.

u18:19Kayaphas tenna loe lama chenmo inteaŋ Annasla taruŋŋaŋ lama chenmoemiŋbo thobbadpin.
Yaŋ ika lama chenmo khoa zerte innog

Yeshua Pilatui dunla ŧhimscads.

18:28 ne 40
28Tene Yahudape uskyoŋgunni ŋamo zaŋziŋne Tsoo Yeshu Kayaphassi kane

Rompe kalonni kharla khyers. Khoŋgun tshitu soŋte pesaggi dontaŋ zaminyan
samte jigspa kharri naŋkugga masoŋ. 29Teboephia Pilatu khoŋgunni dunla
philogga biŋste yoŋs yaŋ zers, "I miboeka khyozhagunni ci nyadkallad?"

30Khoŋgunni zers, "Kaltes kho ŧhimscagkhanzhig manpinna ŋazhe kho nyeraŋŋi
lagga stadte meddọ."

31Pilatui zers, "Khyozhe khyerte khyozharaŋŋi kaŧhims naŋzhinla khoeka
ŧhimscod."
Yahudape uskyoŋgunni zers, "Ŋazhaa suzhiggaŋ sadcessi waŋ med." 32 (Yeshui

khoŋ kalugsla ŧoŋgosin molkhanbo dạndạ dụbcesla tegun cuŋ).
33Tene Pilatu kharri naŋkugga soŋ yaŋ Yeshu bodte khyoŋcugste tịs, "Ci khyoraŋ

Yahudape gyalpo inna?"
34Yeshui lansals, "I tịwabo nyeraŋ raŋŋi tịste inna ya zhanmagunni ŋe skorla

shaddarag?"
35Pilatui zers, "Ci ŋa Yahudapa innogga? Khyoraŋ raŋŋi migun taŋ lama

uskyoŋgunni khyoraŋ ŋe lagga stads. Khyoraŋŋi ci cospin?"
36Yeshui lansals, "Ŋe gyalsịdpo ni, i jigstenni gyalsịdzhig man. Kaltes inpinna

tene ŋe yogpogunni mag taŋste ŋa Yahudapagunni lagga stadcugste meddọ, innaŋ
ŋe gyalsịdpo ni i jigstenne man."

37Pilatui zers, "Tene khyoraŋ gyalpozhig inrag?"
Yeshui khoa mols, "Nyeraŋŋi zerkhanbo ŧaŋpo innog, ŋa gyalpo in. Denba, ŋa

teboephia skyeste in yaŋ Konchoggi denbe lammi spaŋpo taŋcessi phia i jigstenni
naŋŋa yoŋste in. Denbaboa camspa cokhan tshaŋme ŋe zerkhangun ŧaŋpo
inkhanbo shessanog."

38Pilatui tịs, "Denbabo ci innog." Tennabo zerte kho yaŋskyar philogga migun
yodsa soŋte zers, "Ŋa i miboe naŋŋa caŋ skyon thobba midug. 39 Innaŋ khyozhe
lugsọl naŋzhin, ŋe pesaggi tusla khyozhagunni phia tsonpazhig phuddad. Ŋe
Yahudape gyalpobo phudda?" 40Khoŋgunni kuco taŋin zers, "Man kho maphud.
Ŋazhe phia Barabas phudda dzad" (Barabas Rommi waŋsụlpa ŋolog cokhanzhig
inpin).

Yeshu sadcessi ka taŋs.

19:1 ne 16a

19 1 tene kalon Pilatui Tsoo Yeshua stallcag gyabcessi ka taŋs. 2Magmigunni
tsherme thorshog laste khoŋŋi ua skons yaŋ gyalpoe namzaa marpo tsogs

khoŋŋa skons. 3Khoŋgun lan maŋpo khoŋŋi dunla yoŋin, "Yahudape gyalpoa
chagtshal" zerin tsigpa sạgste, khoŋŋa dạmlcags taŋs.

4Pilatu yaŋ lancig philogga yoŋste Yahudapagunla zers, "Ltosshig ŋa khoe
naŋŋa skyon kalcessi gyuntshanzhig mathobkhanbo khyozhagunla hagocugcessi

phia ŋe kho philogga khyozhe dunla khyoŋŋad. 5Tene Yeshu tsherme thorshog
taŋ namzaa marpo namste philogga skyoddacig, Pilatui Yahudapagunla zers,
"Ltosshig tenna miboa ine."

6Lama uskyoŋgun taŋ khoŋ sụŋkhangunni Yeshu thoŋŋacig kuco taŋin zers,
"Kho sḳyaŋshiŋŋa sḳyoŋ, sḳyaŋshiŋŋa sḳyoŋ" tebo tshorracig Pilatui khoŋgunla
zers, "Ŋaa kho sḳyaŋshiŋŋa sḳyaŋcessi caŋ gyuntshanzhig mathob khyozharaŋŋi
khyerte kho sḳyaŋshiŋŋa sḳyoŋshig."

7Yahudape uskyoŋgunni utsug taŋin zers, "Ŋazhaa kaŧhimsshig yod, te
naŋzhinla kho shigos, ciazerna khoe khoraŋ Konchoggi sạs in zerdug."

8Tebo tshorracig Pilatu sŋunni saŋ maŋŋa jigs. 9Logste kharri naŋŋa soŋ
yaŋ khoe Yeshua zers, "Khyoraŋ kane in?" Innaŋ Yeshui khoa caŋ lan masals.
10 "Ci khyoraŋŋi ŋa lantaŋŋa medda? Ŋa khyoraŋ phudtaŋces ya sḳyaŋshiŋŋa
sḳyaŋcessi waŋ yodkhanbo khyoraŋŋa gyusmedda?"

11Yeshui khoa lansals, "Konchoggi masalpinna khyoraŋŋa ŋeka i waŋbo mane
meddọ, innaŋ ŋa khyoraŋŋi lagga stadkhanboa khyoraŋŋi saŋ chea sdigpe skyon
phogte innog."

12Te stiŋne Pilatui Yeshu phudcessi stsondụs cos, innaŋ Yahudape uskyoŋgunni
kuco taŋin zers, "Kaltes nyeraŋŋi i mibo phudna, nyeraŋ Rommi gyalpoe dzao
manog. Khoraŋ gyalpo in zerkhangun Rommi gyalpoe dạo innog"

13Tebo tshorracig Pilatui magmigunla ka taŋste, Yeshu philogga khyoŋs yaŋ
kalon khoraŋ ŧhimsponni ŧhissika dugs. Te nassaboa rdoelam zerradpin (Ibripe
skaddi naŋŋa Gabatha zerranog). 14Tetuspo pesaggi dạldịg cocessi zhaggi
nyiŋguŋ inpin, Pilatui Yahudapagunla zers, "Ltosshig, khyozhe gyalpo."

15 Innaŋ khoŋgunni kuco taŋin zers, "Kho khyer, khyerte kho sḳyaŋshiŋŋa sḳyoŋ."
Pilatui khoŋgunla zers, "Khyozharaŋŋi gyalpobo sḳyaŋshiŋŋa sḳyaŋŋa?"
Lama uskyoŋgunni zers, "Ŋazhaa Rommi gyalpo manpa zhan gyalpo suaŋ med."
16Tene Pilatui khoŋgunni dodpa naŋzhin Yeshu sḳyaŋshiŋŋika sḳyaŋcesla

magmigunla stads.

Yeshu sḳyaŋshiŋŋa sḳyaŋs.

19:16b ne 27

Magmigunni khoŋ ŧhidte sḳyaŋshiŋŋa sḳyaŋcesla khyers. 17Tsoo Yeshui
khoŋraŋŋi sḳyaŋshiŋ namste Yerushalemne philogga goi ruspa zerkhanni nasseka
skyods, kaboa ibripe skaddi naŋŋa golgotha zerranog. 18Teru khoŋgunni Yeshu
sḳyaŋshiŋŋa sḳyaŋs yaŋ khoŋ nyampo zhan nyissaŋ, ldaldo nyiskoa rere yaŋ
Yeshu zhuŋŋa. 19Pilatui magmigunla "Yeshu Natsaredpa Yahudape gyalpo"
Griiskhanni lagshiŋzhig Yeshui stagga sḳyaŋshiŋŋika tagcesla ka taŋs. 20Yeshu
sḳyaŋshiŋŋa sḳyaŋskhanni nassabo gyalsane nyemoa yodpa Yahudapa maŋpoe
te Griiskhanbo sils, tebo ibripa, Rompa taŋ rissi skad sumkoe naŋŋa Griiste yodpin.

21Tene Yahudape lama uskyoŋgunni Pilatui Griiskhanboa gyabgal coste,
"Yahudape gyalpo madịa 'Khoraŋŋi ŋa Yahudape gyalpo in zerradpin' dịa dzad"
zerte zhuwa phuls.

22Pilatui lantaŋs, "Ŋe cizhig Griiste yodnaŋ dịtshar, gyurra med."
23Magmigunni Yeshu sḳyaŋshiŋŋa sḳyaŋ tsharracig, tshaŋmala thobcessi phia,

khoŋŋi namzaboa pozhi phuds. Innaŋ khoŋŋi naŋkuggi namzaa tshempo mane
medkhan gone jug tshagpa laste yod pasaŋ 24 khoŋraŋ cig taŋ cigga zers "Iboa
pomibud, cholo rilte sua thobdug lten." Tebo dampe suŋrabssi naŋŋa molkhan
naŋzhin dạndạ dụbcessi phia cuŋ,

"Khoŋgunni ŋe Koslaggun goste
Ŋe Kospoa gyan gyabsv."

25Yeshui sḳyaŋshiŋŋi dunla khoŋŋi ama, ame nomo, Klophassi nama Miryam
taŋ Miryam magdallama gun laŋste yodpin. 26Yeshui khoŋŋi ama taŋ khoŋŋi cespa
coa dzadkhanni lobtụgspo dunla laŋste zigspa, khoŋŋi amaa mols, "Cespe bumo,
tanepharla kho khyoraŋŋi butsha in", 27 yaŋ lobtụgspoa mols, "Tanepharla kho
khyoraŋŋi ama in." Tenna zhagne pharla lobtụgspoe Yeshui ama khoraŋŋi khaŋpa
khyers.

Yeshu ŧoŋs.

19:28 ne 37
28Tsoo Yeshui khoŋŋi las coces tshaŋma dụbte inkhanbo khyente dampe

suŋrabssi naŋŋa molkhanbo dụbcesla khoŋŋi mols, "Ŋa skomsarag." 29Teru
nodzhiggi naŋŋa rgunchaŋ skyurmo yodpa, khoŋgunni chusbalzhig tenaŋŋa
cugste hisobbi yalgazhiggi goa skonte Yeshui zhallika phuls. 30Yeshui tebo nyaŋ
tsharracig, "Ta dụb" mols yaŋ u ghua dzadte khoŋraŋŋi semsnyidpo Konchogga
stadda dzads.

31Te zhagpo shabbaddi zhaggi phia dạldịg coces yaŋ thorezugpo migsalli
shabbaddi zhag inpin. Yahudape uskyoŋgunni shabbaddi zhagga zugspo
sḳyaŋshiŋŋika borcespo mathadpa, khoŋgun Pilatuika soŋte gyogspa shicessi
phia te migunni kaŋpa cagces taŋ zugspogun phabste khyercesla ka sal zerte
zhuwa phuls. 32Tennaboephia magmigun yoŋste Yeshu nyampo sḳyaŋshiŋŋa
sḳyaŋste yodkhan nyiskoe kaŋpa cags. 33 Innaŋ Yeshui dunla lebbacig, khoŋ ŧoŋs
tsharte thoŋpa, khoŋŋi zhabs macags. 34Te magmi tọne ciggi khoraŋŋi rduŋbo
Yeshui stsibme parla tsuggacig, ŧhag taŋ chu biŋ. 35Migne ŋosma igun thoŋkhanni
miboe spaŋpo taŋŋad yaŋ khoe spaŋpobo denba in. Khoe ŧaŋpo zerkhanbo
khoe shessanog, yaŋ khyozhagunniaŋ tadpa cocessi phia khoe spaŋpo taŋin in.
36Dampe suŋrabssi naŋŋa "Khoŋŋi ruspa ciggaŋ micagw" Griiste yodkhan tshaŋma
dạndạ dụbcessi phia i tshaŋma cuŋte innog. 37Dampe suŋrabssi yaŋ nassazhiggi
naŋŋa molte dug, "Khoŋgunni khoraŋgunni rduŋ tsugkhanni miboa lten.x"

v19:24 suŋgurri speche 22:18
w19:36 suŋgurri speche 34:20
x19:37 zakarye speche 12:10

Yeshui spur spurkhaŋŋi naŋŋa borra dzads.

19:38 ne 42
38Stiŋne Arimathapa, Yoseb Pilatuika soŋte Yeshui spur khyercesla goŋspa

sal zers. Yahudape uskyoŋgunla jigs pasaŋ, sŋonmacugga Yoseb Tsoo Yeshui
lobtụgs cig inpin. Khoe Pilatui kane goŋspa lente Yeshui spurbo phabste khyers.
39Sŋunma tshanzhigga Yeshu jalla yoŋskhanni Nikodemassaŋ kho nyampo yoŋs.
Khoe mer taŋ elwa ne cokhanni tịzhimcanni mar rincan halam kyilo 35 zhig khyoŋs.
40Yahudape spur subcessi lugsọl naŋzhin, khoŋ nyiskoe Yeshui spurbo khyerte,
tịzhimgun skuste ras kuspoe naŋŋa tums. 41Yeshu sḳyaŋshiŋŋika sḳyaŋskhanni
nasse dunla tshasshig yodpin, te tshaspoe naŋŋa sŋunla ro mane maborkhanni
spurkhaŋ somazhig yodpin. 42Spurkhaŋbo nyemoa yodces yaŋ te zhagpo
Yahudape migsal shabbaddi dạldịggi zhag in pasaŋ, khoŋgunni Yeshui spur tenna
spurkhaŋŋi naŋŋa bors.

Spurkhaŋ stoŋpa.

20:1 ne 10

20 1Zanyime zhagga ŋamo zaŋziŋne nam malaŋssa yod zane Miryam
magdallama spurkhaŋŋa soŋ, yaŋ khoa spurkhaŋŋi kharrdobo thente thoŋ.

2Kho baŋtaŋin Shimon Piŧar taŋ zhan lobtụgs Tsoo Yeshui cespa dzadkhanboeka
yoŋste zers, "Khoŋgunni Tsoo spurkhaŋne phiŋste khyerte midug yaŋ karu khyers
ŋazhaa caŋ gyusmed."

3Tene Piŧar taŋ zhan lobtụgspo spurkhaŋŋa chaces gozug, 4 khoŋgun baŋtaŋin
chadpin, innaŋ zhan lobtụgspo Piŧarri saŋ gyagspa baŋtaŋste sŋunla spurkhaŋŋa
leb. 5Khoe ghuste ltas, spurla sịlkhanni rasgun teka borte thoŋ innaŋ naŋkugga
masoŋ. 6Tene Shimon Piŧar khoe gyabne teka lebste khadạŋŋa spurkhaŋŋi
naŋkugga zhugste soŋ. Khoaŋ teru spurla sịlkhanni rasgun borte thoŋ, 7Yeshui
ua skonte yodkhanni raspo ltabste zhan sịlkhanni rassi saŋ sosoa borte thoŋ.
8Tene, sŋunla spurkhaŋŋa lebkhanni zhan lobtụgspoaŋ naŋkugga soŋ, tegun
thoŋte khoe tadpa cos. 9 (Khoŋgunla taruŋŋaŋ dampe suŋrabssi naŋŋa Yeshu
shikhangunni tọne sontea zhaŋs goshes khagcan in Griiskhanbo hamagoa inpin)
10Tene lobtụgsgun khoraŋgunni khaŋpa logste soŋ.

Miryam magdallama Yeshu jal.

20:11 ne 18
11 Innaŋ Miryam spurkhaŋŋi philogga ŋuin yodpin. Khoe ŋuin ghuste spurkhaŋŋi

naŋkugga ltas. 12Khoa teru namzaa karpo gonkhanni phonya nyis Tsoo Yeshui
spur borseka cigpo ui chogsla yaŋ cigpo zhabssi chogsla dugste thoŋ.

13Phonyagunni Miryamma mols, "Bumo khyoraŋ cia ŋuad?"
Miryammi lantaŋs, "Khoŋgunni ŋe Tsoo khyerte midug yaŋ karu khyers ŋa caŋ

gyusmed."

14Tebo zer tsharracig, kho gyurpa teru Yeshu zhaŋste jal, innaŋ khoa Yeshu

inkhanbo ŋo mashes. 15Yeshui mols, "Bumo khyoraŋ cia ŋuad? Khyoraŋŋi su
tsallad?"
Miryammi kho tshaskhan indọ samte khoŋŋa zers, "Acole, kaltes nyeraŋŋi khoŋŋi

spurbo khyerte inna ŋaa shoddaŋ karu borte yod, ŋe khoŋŋi spurbo khyerin."
16Yeshui mols, "Miryam."
Tebo tshorracig, kho gyurte, Yeshui chogsla ltaste ibripe skaddi naŋŋa zers,

"Rabonni" (Yaŋna lobbonle).
17Yeshui khoa mols, "Ŋa mathams ciazerna ŋa taruŋ ŋaraŋŋi yabbika logste

machaa in. Tesaŋ soŋte ŋe spungunla zer, 'Ŋa ni ŋe yab taŋ khyozhe yab, ŋe
Konchog taŋ khyozhe Konchog yodsa logste chad'."

18Miryam magdallama soŋte lobtụgsgunla zers, "Ŋa Tsoo jal" yaŋ khoe
khoŋgunla Yeshui lon kalla dzadkhanbo shads.

Lobtụgsgunla Yeshu jal.

20:19 ne 23
19Zanyime zhaggi phitog, lobtụgsgun dzomste Yahudape uskyoŋgunla jigspa

gho sạntẹ cugste dugste yod zane, hunmedla Tsoo Yeshu khoŋgunni skyilla skyods
yaŋ mols, "Konchoggi zhide khyozhaa nyampo lusshig." 20Tebo molte khoŋŋi
khoŋraŋŋi chag taŋ stsibme makhagun khoŋgunla stanna dzads. Tsoo jal pasaŋ
lobtụgsgun masạntẹ thad. 21Yeshui yaŋskyar khoŋgunla mols, "Konchoggi zhide
khyozhaa nyampo lusshig, yabbi ŋa kalla dzadkhan tsogsla ŋeaŋ khyozhagun
kallad." 22Tezug molte khoŋgunnika phu salla dzadte mols, "Dampe thugnyid
lenshig. 23Kaltes suzhiggi sdigpaa khyozhe shagspa taŋna Konchoggi khoŋgunni
sdigpa shagspa salin, yaŋ kaltes suzhiggi sdigpa khyozhe shagspa mataŋna
Konchoggi khoŋgunni sdigpa shagspa misal."

Yeshu Thomasla jal.

20:24 ne 31
24 Lobtụgs rcugnyissi tọne cig Thomas (Kaboa tshagtụg zerradpin) Tsoo Yeshu

skyoddi tusla zhan lobtụgsgunni tọa medpin. 25Zhan lobtụgsgunni khoa zers,
"Ŋazhe Tsoo jal."
Innaŋ Thomassi khoŋgunla zers, "Namtshogpa ŋe khoŋŋi chaggika zeruiahe

malgun mithoŋ yaŋ tegunni naŋŋa ŋari dzigu mitaŋ, yaŋ ŋari lagpa khoŋŋi stsibme
naŋŋa taŋste mane ŋa densheshes merag."

26Rdunzhagciggi stiŋne Yeshui lobtụgsgun yaŋskyar tenna khaŋpe naŋŋa
dzomste Thomassaŋ khoŋgun nyampo yodpin. Gho sạntẹ cugste yodnaŋ Yeshu
skyodte khoŋgunni tọa zhaŋste mols, "Konchoggi zhide khyozhaa nyampo
lusshig." 27Tene khoŋŋi Thomasla mols, "Khyoraŋŋi dzigu ŋe lagpe makhe naŋŋa
tsugte ltos, yaŋ lagpa sḳyaŋste ŋe stsibme makhe naŋŋa cug. Thetshoms phoŋste
idshes cos."

28Thomassi Yeshua zers, "Ŋe Tsoo yaŋ ŋe Konchogle."

29Yeshui khoa mols, "Khyoraŋŋi ŋa thoŋs pasaŋ tadpa cos. Innaŋ ŋa mathoŋŋa

tadpa cokhangunla Konchoggi cinlabs thobin."
30Yeshu lobtụgsgun nyampo yod zane zhan halasshessi dzadpa maŋpo

dzads, kagun i speche naŋŋa Griiste med. 31 Innaŋ khyozhagunni Yeshu khoŋraŋ
Konchoggi ldamma dzadkhanni Mashika yaŋ Konchoggi sạs inkhanboeka tadpa
cocessi phia ŋe igun Griiste in, yaŋ teboa tadpa cocespoe khyozhagunla khoŋŋi
waŋ gyudte thamedpe mitshe thobin.

Yeshu lobtụgs rdunla jal.

21:1 ne 14

21 1Tiberiyassi tshoe thama yaŋ lancig Tsoo Yeshui khoŋraŋ lobtụgsgunla
sŋon cugga dzads, tebo izuggi cuŋs. 2Shimon Piŧar, tshagtụg zerkhanni

Thomas, Galillii yuljoŋssi Kanapa Nathanniel, zebeddii butsha nyisko taŋ yaŋ
lobtụgs nyissaŋ teru dzomste yodpin.

3Tenna tusla Shimon Piŧarri khoŋgunla zers, "Ŋa nya zumma chad."
Khoŋgunni zers, "Ŋazhaŋ nyampo yoŋin." Tebo zerte khoŋgun tụziŋŋi naŋŋa

zhonte soŋ, innaŋ te tshan gaŋpo khoŋgunla nya mane makhad.
4Namlaŋssacig Yeshu tshoe thama zhaŋste yodpin, innaŋ lobtụgsgunni khoŋ

Yeshu inkhanbo ŋo mashes. 5Yeshui khoŋgunla bodda dzadte mols, "Dzaogun
khyozhaa nya mathubba?"
Khoŋgunni zers, "Mathuble."
6Yeshui khoŋgunla mols, "Khyozhe nyadolbo tụziŋŋi yas chogsla phoŋshig, tene

khyozhaa nya thubin."
Khoŋgunni Yeshui molkhanbo cos, yaŋ izam nya mamaŋpo khad, nyadolbo

tụziŋŋi naŋŋa thente khyoŋ manyan.
7Tene Yeshui lobtụgs cespaboe, Shimon Piŧarla zers, "Khoŋ ni Tsoole innog."

Tebo tshorracig Shimon Piŧarri khoraŋŋi Kospo gons (Kabo khoe sŋunla nya
zumcessi phia phudte yodpin) yaŋ chui naŋŋa lcebste thama soŋ. 8Zhan
lobtụgsgunni nya gaŋskhanni nyadolbo tụziŋŋa tags yaŋ dụdin Piŧarri stiŋraŋne
tụziŋbo khyoŋs, khoŋgun tshoe thamane ma thagriŋŋa medpin, halam miŧar 92
zamshig. 9Yaŋ thama lebbacig, khoŋgunni solle meka nya taŋ tagi gun thoŋ.

10Yeshui khoŋgunla mols, "Khyozhagunni dagsa zumkhanni nya khacig ika
khyoŋ." 11Shimon Piŧar tụziŋŋi naŋŋa soŋte nyadolbo chui thama tshogpa dụdte
khyoŋs, kabo nya chenmo 153 gaŋste yodpin, nya tezam maŋpo yodteaŋ nyadolbo
machad.

12Yeshui khoŋgunla mols, "Chinnan zala yoŋshig." Lobtụgsgunni tọne
suzhiggiaŋ khoŋŋa "Nyeraŋ su in?" Zerte tịcessi hampa mayoŋs. Khoŋgunla khoŋ
Tsoo zhugste inkhanbo sheste inpin. 13Yeshu me yodsa skyodte tagi namste
khoŋgunla sals, tenna tsogs khoŋŋi nya nyampo coa dzads. 14Yeshu shikhangunni
tọne sontea zhaŋste stiŋne lan sumpa lobtụgsgunla jal cugga dzadte inpin.

Yeshu taŋ Shimon Piŧar.

21:15 ne 25
15Khoŋgunni chinnan don tsharracig, Tsoo Yeshui Shimon Piŧarla tịa dzads,

"Shimon Yohananni butsha, denba khyoraŋŋi ŋa khoŋgunni saŋ maŋŋa camspa
coadaa?"
Khoe lantaŋs, "Coadle, Tsoo ŋe nyeraŋŋa camspa cokhanbo nyeraŋŋi

khyennanog."
Yeshui khoa mols, "Ŋe luggun tshos." 16Yeshui yaŋskyar khoa tịa dzads,

"Shimon Yohananni butshaa, denba khyoraŋŋi ŋa camspa coadaa?"
Khoe lantaŋs, "Coadle, kye Tsoo ŋe nyeraŋŋa camspa cokhanbo nyeraŋŋi

khyennanog."
Yeshui khoa mols, "Tene ŋe luggun nyara cos."
17Khoŋŋi lan sumpa khoa tịa dzads, "Yohananni butsha Shimon, khyoraŋŋi ŋa

camspa coadaa?"
Yeshui khoa lan sumpa 'Khyoraŋŋi ŋa camspa coadaa' molte tịa dzadspa Piŧarla

semssi naŋŋa phog, Piŧarri zers, "Tsoo nyeraŋŋa citshaŋma khyennanog, ŋe
nyeraŋŋa camspa cokhanbo nyeraŋŋi khyennanog."
Yeshui khoa mols, "Ŋe luggun tshos."
18Yeshui mols, "Ŋe khyoraŋŋa denba denba zerrad, khyoraŋ khyogtoŋ yod zane,

khyoraŋ raŋŋi Koslag gonte karu chen samnaŋ chadpin, innaŋ ghassacig khyoraŋŋi
lagpa sḳyaŋin yaŋ zhanmazhiggi skonte khyoraŋ mathadkhanni sachagunla ŧhidte
khyerin." 19Yeshui Piŧar shitshulbo gyudte Konchogga spal khyoŋcespo khoa
hagocesla tebo mols. Tene Yeshui khoa mols, "Ŋe stiŋraŋne dọŋs."

20Piŧarri gyab logste ltaspa Yeshui cespa dzadkhanni lobtụgspo khoŋgunni
gyabne yoŋŋadpin, kho phitoggi dontaŋŋi tusla Yeshua nyeste "Kye Tsoo nyeraŋŋa
ŋolog cocescanbo su in" zerte tịskhanni lobtụgspo in. 21Piŧarri kho thoŋte Yeshua
tịs, "Kye Tsoo khoa ci chen?"

22Yeshui lansals, "Kaltes ŋe ŋa logste yoŋyoŋ tshagpa kho sontea borra thadna
khyoraŋŋa ci rag? Khyoraŋ ŋe stiŋraŋne dọŋs." 23Teboephia spungunni naŋŋa i
lobtụgspo mane mishices innog zerte uya gyug. Innaŋ Yeshui kho mane mishi
molte manpin, khoŋŋi, "Kaltes ŋe ŋa logste yoŋyoŋ tshagpa kho sontea borra
thadna khyoraŋŋa ci rag?" Cigpo molte inpin.

24Tenna lobtụgspo ni i speche naŋŋa i tshaŋme skorla Griiste spaŋpo taŋkhanbo
in, yaŋ ŋazhagunla ŋe spaŋpogun denba inkhanbo gyusyod. 25Yeshui zhan maŋpo
chaglassaŋ dzadte innog. Kaltes te tshaŋma Griiste inpinna, ŋe sammarag i jigsten
gaŋpoe naŋŋa te spechagun borse nassa meddọ..

